
	Америкийн Нэгдсэн Улсын Эри гэдэг нуурын эрэгт орших Эри хотын ойролцоох нэгэн тосгонд ийм нэгэн явдал болжээ. Энд хэдэн сарын өмнө Нью-Йорк хотын их сургуулийн профессор Мойерс тохилог байшин худалдан авч суурьшсан бөгөөд энэ тухай янз бүрийн таавар яриа ам дамжин ярилцах болов. 

	Хамгийн хачирхалтай нь жар орчим насны өвгөн профессорын хамт согоо шиг гоолигхон арван найм дөнгөж шүргэж яваа байрын үзэсгэлэнт охин хамт амьдардаг ажээ. Профессор тэр хоёр гэрээс гарах нь ховор. Хааяа гарвал үргэлж сугадалцан явах бөгөөд хоорондоо их л дотно нэг ёсны гэр бүлийн хоёр шиг явна. Тэд эхлээд цэцэрлэг дотроо сөөг бут янзлах, модны мөчир тэгшлэх, цэцэг услах зэрэг янз бүрийн ажил хийнэ. Тэгэхдээ профессор, эмэгтэйд зааж өгч ингэж хий гэж үлгэрлэж үзүүлдэг байв. Дараа нь тэд дэлгүүрт хамт ирдэг боллоо. Олны хөлийн газар хоорондоо герман хэлээр ярьдаг бөгөөд дэлгүүрт ороод юу авах, хаана мөнгийг нь тушаах, үйлчлэгчтэй хэрхэн харилцах талаар хамт яваа хатагтайдаа профессор ярьж хэлж өгнө. Энэ бүгдийг хажуугаас нь харахад гайхалтайгаар барахгүй хэл мэддэг хүнд бол сэжиг төрүүлэм ажээ. 

	Америк ертөнцөд мөнгөөр бүхнийг шийддэг хойно доо. Энэ залуу хатагтай эрхэмсэг ноёны хөрөнгөнд болоо биз дээ. Залуу эхнэрээ ганц ч минут гараасаа салгахгүй юм. Шувуухай хэчнээн сайн даслаа ч торноос гарвал юу болохыг асуух юун хэмээн хүмүүс ярилцана. 

	Сүүлийн үед ноён профессор хатагтайг хааяа ганцаарыг нь дэлгүүрт явуулдаг боллоо. Хатагтайн явдаг зам өөр, ярьж хэлдэг үг тоотой. Хүнтэй уулзах ярих дургүй зожиг болох нь хараажаар мэдэгдэнэ. 

	Нэгэн удаа тэр дэлгүүрээс гарах замдаа барьж явсан тортой юмаа алдаад хамах гэж тонгойтол нэг залуу, хатагтай би туслаад өгье гээд түүнтэй духаараа мөргөлдөн будилсаар асгасан зүйлийг нь хамж торонд нь хийгээд өгөхдөө түүний үзэсгэлэнт царайг харан хоромхон зуур ширтэн зогссоноо гэнэт

	— Уучлаарай би таныг хүргээд өгөх үү? Хэрэв та татгалзахгүй бол миний машин тэр байна гэв. Хатагтай:

	— Эрхэмсэг ноёнтон гуай, би танд их баярлалаа. Манай гэр тун ойрхон би явган явах дуртай, гээд мэхэсхийн ёслоод эргэхэд нь залуу

	— Тэгвэл... уучлаарай, таныг дөхүүлээд өгье. 

	— Баярлалаа. Энэ болохгүй хэрэг. 

	— Яагаад болохгүй гэж, би таныг чин сэтгэлээсээ хүндэлж байна шүү дээ! гэж зүрхээ даран мэхийснээ;

	— Та бид хоёр чинь одоо болтол танилцаагүй байна шүү дээ

	— Миний нэр Роберт Лоуэлл, Роберт гэсэн ч болно. Би дөнгөж энэ жил их сургууль төгссөн, тэгээд энд аятайхан ажил олсон. 

	— Их тааламжтай байна. Миний нэр Сара Макклендон. Өөр олон зүйл надаас асуухгүй байхыг танаас хүсье гээд хатагтай цааш алхлав. Дөхүүлж өгөхийг эрс татгалзан, ярилцахыг дургүйцсэн болохоор Роберт яаж ч чадахгүй хойноос нь бараадан явна. Сарагийн цэгзгэр бие, торомгор нүд, шулуун хамар, ямар ч нугалаа үрчлээгүй өндөр гоолиг хүзүү энэ бүгд Робертын ухаанд үлдээд яг одоо өөдөөс нь харж байгаа юм шиг тод харагдахын зэрэгцээ Сараг араас нь харж түүний жавхаатай алхаа, шулуун хөл, гоолиг нуруу энэ бүгдийг ажин явсаар өөрийн эрхгүй түүний байшингийн дэргэд ирчихсэнээ мэдэв. 

	Энэ өдрөөс хойш Роберт профессорын гадуур байнга эргэлдэн байж. Саратай хэд хэдэн удаа уулзсан боловч хатагтайн ихэмсэг зан, Робертыг үл тоомсорлосон хүйтэн хөндий харьцаа энэ бүхэн нь залууг сэтгэлийн хямралд оруулав. Сара нааштай юм шиг мөртөө нэг л хөндий байгаа нь бас л хэцүү байв. Энэ нь эр хүний мөн чанар, хайр сэтгэлийн үнэнчийг цэгнэх арга байж болох юм гэж Роберт өөрийгөө тайтгаруулдаг боллоо. Тэд уулзаад ярилцах нь их сонин. Роберт юу ч ярьсан хамаагүй Сара сонсоод л байна. Яриан дундаас заримдаа Сара их сонин асуулт асууна. Ямар асуулт асуух нь гол биш хамгийн гол нь ярианд идэвхтэй оролцож байгаад нь Роберт баярладаг байлаа. Харин өөдөөс нь юм асуувал Сара мөн л та надаас битгий их юм асуу л даа гэнэ. Энэ эмэгтэй ер нь амьдралын аз жаргал гэгчийг амсаж үзээгүй баярлах гэж юу байдгийг мэддэггүй, элэг эмтэрхий өнчин өрөөсөн, ядуу зүдүүгийн зовлонгийн гүнээс цэцэг шиг дэлбээгээ нээх насандаа өвгөн профессортой учирч гоо биеийн ачаар тэрхүү хүнд байдлаас гарсан байх гэж Роберт боддог байв. 

	 Роберт түүнийг нэг удаа ресторанд урилаа.

	— Болохгүй гэв. 

	— Тэгвэл хоёулаа кино үзье, эсвэл театрт орох уу?

	— Болохгүй ээ. Би профессорын зөвшөөрөлгүй хаашаа ч явж болохгүй. Эндээс дүгнэлт хийхэд ноён профессор түүнийг ямар ч эрх чөлөөгүй яг боол шиг байлгадаг мэт санагдлаа. Энэ мэтээс Роберт Сарад дурлаж байсан бол одоо түүнийг өрөвдөх болж цангаж туйлдсан хүн ус харсан юм шиг цаг ямагт сэтгэлээрээ тэмүүлэх боллоо. Гэтэл сүүлийн үед Сарагийн бараа харагдахаа бүр болилоо. Хатагтай гадаа гарахгүй болсоор сар болов. Хачин юм. Ямар ч гэсэн профессорынд очъё гэж Роберт шийдэв. 

	Профессор Мойерсын байшин байгалийн хамгийн үзэсгэлэнт газрын нэг Эри нуур руу түрж орсон жижигхэн тохойд байрлах бөгөөд эргэн тойрон ой модоор хүрээлэгдсэн цэцэрлэгийн дунд оршино. Цэцэрлэг дотор хэд хэдэн байшин байх бөгөөд эдгээрийн алинд нь тэр байдгийг бүү мэд. Гаднаас цэцэрлэгт орох хаалга ганц, тэр нь цэцэрлэгийн захад байдаг хоёр давхар байшингийн гол хаалга ажээ. Сара энэ хаалгаар олон удаа чөлөөтэй орж гарч байсныг Роберт сайн мэднэ. Ийм ч учраас тэр өөрийн хүн шиг хаалгыг татан оров. Тэнд хэн ч байсангүй. Ажиглаваас жирийн л нэг үүдний өрөө. Эргэн тойрон ямар ч хаалга алга, харин урд хориод алхмын цаана урт хонгил байгааг олж харлаа. Түүнд ойртон очтол шилэн хаалга автоматаар нээгдэж эрхэмсэг ноёнд юу хэрэгтэй сэн бол? гэж чанга яригчаар асуув. Роберт:

	— Уучлаарай би эрхэмсэг хатагтай Сара Макклендонтой уулзаж болох сон болов уу? гэж хэнтэй ярьж байгаагаа үл мэдэх боловч хонгилыг чиглэн асуув. 

	— Харамсалтай нь энэ даанч бололцоогүй дээ ноёнтон гэж нөгөө л чанга яригч хариулав. 

	— Тэгвэл эндхийн хэн нэгэн хүнтэй уулзаж болох уу? гээд Роберт хонгил руу хэд алхав. 

	— Болохгүй

	— Яагаад?

	— Яагаад гэвэл хэн ч энд байхгүй. 

	— Хатагтай Сара хаачсан бэ?

	— Асуулт бүхэнд хариулах эрхгүйгээ танд мэдэгдье!

	— Ноён профессортой уулзвал бололцоотой юу?

	— Энд хэн ч байхгүй гэж хэлсэн шүү дээ. 

	Хэн ч байхгүй гэсэн мөртөө хаалга нь онгорхой байдаг орох гээд үзвэл яах бол гэж бодоод хэд алхтал

	— Та ороод хэрэггүй, орж ч чадахгүй наад урт хонгилоо насаараа яваад ч туулж барахгүй, хашаа давах буюу өөр өөр аргаар нэвтрэх гэвэл амь насанд аюултай, амь насанд аюултай! гээд дахин үг дуугарахаа болив. Робертод энэ явдал сонин санагдаж хонгилоор эхлээд аажуухан дараа нь хурдан хурдан алхлав. Хонгилын ханаар янз бүрийн зураг, баримал ээлжлэн өнгөрч байв. Тэр яваад л байлаа. Яваад л байлаа. Гэвч хонгил барагдахгүй л үргэлжилнэ. Хурдаа нэмлээ. Нэг цаг, хоёр цаг, бүр олон цаг явлаа. Хонгил дуусаагүй хэвээрээ. Гайхалтай юм. Явж байхад хөвж яваа юм шиг түүнд санагдлаа. Тэр бүр ядарч амьсгаадан зогсоод энд чинь ийм урт хонгил хаана нь багтдаг байна аа гээд эргээд хартал яг л эхнийхээ зогсож байсан хонгилын аман дээр зогсож байв. Тэр үр дүнгүй хөдөлмөрөө орхиж тэндээс гарав. Хэрэв зүүдлээгүй бол энэ юу байж таарах вэ? хэмээн бодов. Хүн нэвтрүүлэхгүйн тулд ухардаг шат хийгээд хоёр талын ханыг бас түүний хурдтай уялдуулан шилждэгээр хийсэн байж таарах нь ээ. Хүний алхааны хурдаар шат нь хурдаа автоматаар тохируулдаг байх. Энэ ч харин нэгэн ёсны сонин хамгаалалт байх нь ээ гэж бодов. 

	Түүнээс хойш хэд хоног өнгөрлөө. Роберт профессорын гэрийн утсыг олж утасдав. Утсыг Сара авлаа. Тэд онц ярьсан юмгүй, харин Робертын хүслээр цаг болзон уулзах газраа тохиролцов. Тэр хоёр анхныхыгаа бодвол овоо танилцжээ. Ноён Мойерс тусгай ажлаар явсан тухай Сара хэлэхэд Роберт:

	— Тэгвэл та чөлөөтэй, завтай байгаа юм уу? Энэ театрт шинэ кино ирсэн, хоёулаа үзье гээд Сараг гараас нь хөтлөн хариу хүлээлгүй алхав. Тэд кино үзээд гарлаа. Сонирхолтой нь Сара ер нь сэтгэлийн хөдөлгөөнгүй хүн юм. Кино үзэж байхдаа ч сэтгэл хөдлөх үйл явдлуудад Сара тоомсоргүй байгааг Роберт ажиглажээ. 

	Харин киноноос буцах замдаа Сара гэнэт зогсож:

	— Роберт оо! Хүмүүс бие биеэ тэврэлдэн үнсэлдэх юм. Тэгэхдээ бүр их тааламжтай, шуналтай харагдах юм. Юунд тэгдэг юм бэ гэж асуув. 

	Роберт гайхан Сара өөд эгцлэн харж

	— Та юу гэв ээ!... Үүнийг одоо болтол мэддэггүй юм уу? гэж асуух гэтэл Сара саяны тоглосон залуу эмэгтэй хайраа илчилсэн хүний өөдөөс харж байсантай адил уярсан хайрласан харцаар өөдөөс нь ширтэн байснаа нүдээ алгуур аньж энд үнс гэсэн шиг уруулаа үл мэдэг хөдөлгөн өөдөөс нь дөхөв. Ийнхүү ялалтын анхны алхам эхэллээ. Энэ өдрөөс хойш Сарагийн хөшүүн хойрго зан, хөндий хүйтэн харьцаа эрс өөрчлөгдөв. Роберт хорвоод хүн болж төрсний сайн сайхан гэж юу байдгийг мэдэрч сэтгэл нь байнга өөдрөг явдаг боллоо. 

	Тэд байнга уулздаг дотно хүмүүс болжээ. Сарагийн бас нэг гайхамшиг нь тоо, физик, электроникийн талаар онцгой мэдлэгтэй ажээ. Түүнээс чөлөөтэй асууж болох ганц зүйл бол байгалийн ухааны онолын асуудал байлаа. Роберт авто инженерийн мэргэжилтэй орчин үеийн дээд сургуулийн мэдлэгийн төвшинд дээгүүр орох мэдлэгтэй боловч Сарагийн хаана нь ч хүрэхээргүйгээ мэдэв. 

	Арван найман давхар байшингийн арван тав дахь давхрын зочны өрөөнд хөнгөн хөгжим хангинаж хөгжмийн өнгөт гэрэл солонгорон залуу хос бүжиглэж байна. Зуны намуун орой нээлттэй цонхоор хөгжим сонстоно. Энэ бол Робертын гэр бөгөөд Сара тэнд байна. 

	Хаа газрын хүн цөөтэй жижиг тосгонд ялгаагүй хаана юу болж байгаа, хэн хэнд юу ярьсан нь хүртэл дороо л тардаг хойно доо. Саяхан нэг өдөр профессор томилолтоос ирээд нуурын эрэгт биеэ шарж байхдаа наранд цохиулчихсан юм уу эсвэл тархинд нь цус харвасан юм уу гэнэт ухаан алдан унаж түргэн тусламжаар эмнэлэгт хүргүүлсэн, түүнээс хойш залуу хатагтай санаа зовсон шинжгүй гадуур чөлөөтэй зугаалах болжээ. Тэр ч байтугай нэг удаа ч эмнэлгээс биеийг нь асуугаагүй байх гэж тэтгэвэрт гарсан хавийн хөгшчүүл ярилцана. Манай ертөнцийн амьдрал, хайр сэтгэлийн мөн чанар сүүдэр шиг замхран хоног хугацаагаар өөрчлөгдөж байх юм даа. Нийцүүргүй амьдралын ямар нэг бүслүүр даруулгагүй нийлэг эдлэлээр хийсэн овоохойн багана нь, өнгө мөнгө хоёрт тулгуурладаг хойно доо. Амьдралын өчүүхэн бэрхшээлд үлээгдэн тэр гэр бүлийн сайн сайхан нь амархан хийсэх юм даа. Нэг талаас хөөрхий өвгөн профессор, үзэсгэлэнт залуу хатагтай дагуулан явахдаа өдөр шөнө шиг ялгаатай байгаагаа ойлгосон ч гэсэн эд хөрөнгөө гартаа сугадан яваа хэмээн бодож зовох сэтгэлийн оронд бахархаж ч байсан байж магадгүй. Гэтэл одоо хар л даа. Өвчин зовлон туссан хойно нь өөр хүнтэй зугаалж явдаг мөн ч таарч дээ. Хатагтай одоо өвгөнийг хурдхан диваажинд очоосой ч гэж бодож байж мэднэ. Тэгж бодлоо ч гэсэн ямар жаргал байгаа юм бэ түүнд, хөөрхий залуу эмэгтэйд тэглээ гээд жаргал ирэхгүй шүү дээ. Профессор эдгэрээд ирвэл яах бол? Ялгаа юу байх вэ? Хатагтайд мөн л жаргал ирэхгүй шүү дээ. Насны эрэмбээр хатагтай бэлэвсрэх болно. Хөөрхий дөө аль аль нь л өрөвдөлтэй юм. Би профессортой ярилцаж үзсэн. Эрдэмтэн хүн аргагүй биз их л ухаалаг яриатай сайхан зантай, ёсорхуу, өөдрөг үзэлтэй, ямарваа юмыг бодитойгоор тусгадаг байдал нь америк жирийн нэг ноёноос ялгаатай юм байна билээ гэж зарим хөгшид хүүрнэнэ. 

	Үнэхээр Сара Макклендон өвгөнийг эмнэлэгт ухаангүй байх хэд хоногт ихийг хийж амжуулжээ. Хэрвээ профессор гэнэт ухаан алдаагүй сэн бол Сараг яасан ч чөлөөтэй орхихгүй байх сан. Урьд өмнө тэр ямар нэгэн юманд явахдаа Сараг гэртээ орхиод, хоол ундыг нь бэлдээд цоожилж орхидог байсан биз. Гадаа гарч үзэгддэггүй юм. 

	Одоо Роберт, Сара хоёр хэрхэн наргиж байгааг эргэн харъя. 

	Роберт бол хөрөнгөтөн биш, гэхдээ ядуу хүн биш, хувьдаа машинтай, банканд мөнгөтэй, энд ажилд ороод гурван өрөө тохилог байранд төвхнөж амжсан сэхээтэн билээ. 

	Зочин ирнэ гэж тэр тохилог ширээ засаж амтат жимс, архи дарс аль алийг бүрэн бэлдсэн байна. Гэвч Сара ямар ч юм идэхгүй зөвхөн ус уух төдийхнөөр хязгаарлан ширээний ард цэмцийн сууна. Ийм хүнийг Роберт хэзээ ч үзээгүй. Адаглаад алим жимс идэхгүй! Дээр үеийн франц ёсонд өшөө авах айлдаа юм амсдаггүй юм гэж дуулсан. Нэг бодлын Сара надтай жүжиг тоглож байгаа юм шиг түүнд санагдаж урьд өмнө уулзаж байсан яриа, зан авир, тэгсэн мөртөө хэнтэй ч зүйрлэшгүй ухаалаг хурц оюун зэргийг нь бодон өөрт нь занал хийсэн хуурамч зантай тагнуул мэт санагдан айдас нь хүрэх шиг болов. Энэхэн мөчид Роберт элдвийг бодож уйтгарласан мэт байдал Сарад ажиглагдсанаас

	— Хүүе найзаа хоёулаа бүжиглэе гээд босов. Роберт босож, 

	— Бидний бүжгийн төлөө ууя гээд болор хундагатай виски өргөхөд Сара мөн адил өргөсөн боловч бас л уусангүй. Энэ бол дөрөв дэх нь байлаа. 

	— Та уухгүй бол таны өмнөөс би дахиад нэг уучихъя гээд хундагаа дүүргэн хурдхан хөнтөрч орхив. 

	Сара юу ч болоогүй юм шиг зогсож байснаа магнитофоны товч даран эргэхдээ уян цагаан гараа Робертын мөрөн дээр тавин нүүрээ хүзүүнд нь наан туяхан хөдлөв. 

	Тэд хэсэг бүжиглэснээ амрахаар зөөлөн буйдан дээрээ сууцгаав. Америк маягийн хүндэтгэл үнэтэй архи, урт шилбэтэй янжуураас эхэлдэг хойно доо. 

	Роберт Сарагийн хундаганд хатуухнаас нь хийж чиний аз жаргалын төлөө гэхэд Сара мөн чиний аз жаргалын төлөө гээд хундагаа өргөв. Роберт баярлан хоёул аз жаргалынхаа төлөө ууя гээд болор хундаганы жингэнэх дууг сонсгов. Сара хундагыг уруулдаа хүргээд үнэрийг нь авч буцааж тавихад Роберт, 

	— Чи чинь үнэхээр архи ууж сураагүй юм уу даа. Үнэртэхээр эвгүй байвал үнэрийг нь авахгүй ганцхан ингээд хөнтөрч орхи гээд өөрөө үлгэрлэв. 

	Сара хэлснээр нь хөнтөрч орхив. 

	Роберт босоод өөр аятайхан ая тавья, гээд магнитофоныхоо хальсыг сольчхоод эргээд хартал Сара буйдан дээрээ суусан янзаараа толгой нь хажуу тийшээ гилжийн унаж царай нь цайрч харагдав. Гараас нь татлаа, сэргэх шинжгүй, гарыг нь тавиад хацрыг нь илэн эрүүнээс нь барин толгойг нь хөдөлгөлөө. Дуудлаа. Сара гэж сандран дахин дахин хэлэв. Нэмэр алга. Зүрхийг нь чагналаа. Дуулдах цохилох юм алга. Юунд хордоо вэ? Архи ууж болдоггүй юм болов уу. Мэдсэн бол хаанаас шахах вэ. Одоо яана гэж айснаасаа болоод Робертын царай яг л Сарагийнх шиг зэвхий цагаан болжээ. Ялгаатай нь гэвэл Роберт сандран гүйж харайн учраа олохгүй тэвдэнэ. Сара огт хөдөлгөөнгүй улаан хүрэн тансаг хилэн буйдан дээр хааш яаш хөндлөн хэвтэнэ. Роберт хэн нэгэн хүнээс тусламж гуйхаар гарч гүйлээ. Цахилгаан шатаар биш энгийн шатаар гүйлээ. Хэн ч тааралдсангүй. Гүйсээр нэгдүгээр давхар хүрсэн байлаа. Нүдэнд нь телефон тусахад сая санаж түргэн дуудлаа. Буцахдаа цахилгаан шатаар ирлээ. Энэ хооронд таван минутаас илүү хугацаа ороогүй. Өрөөндөө орж ирэхэд Сара алга болчихсон байв. Огт сураггүй алга болжээ. Сонин юм Зүүд үү! гэж өөрийгөө чимхлээ. Сэрэхгүй байгаа юм уу гээд дахин чанга чимхлээ, хацар руугаа алгадлаа, өвдөж байна. Толгой нь эргэж, хөдөлгөсөн чинь дүйрч байна. 

	Гэнэт ухаан ороод, намайг гараад ирэх хооронд явчихсан юм байхдаа гэж бодоод Роберт цахилгаан шатаар бууж байшингаасаа гарлаа. Таньдаг таньдаггүй тааралдсан асуугаад ч сураг гарсангүй. Хэрэгт дуртай зарим нь яасан юм бол гэсэн шиг ямар янзын эмэгтэй вэ? гэж урдаас асууна. Роберт байшингийн урдах усан оргилуурын дэргэдэх модон сандал дээр нарлан сууж байгаа айлынхаа хэдэн хөгшдөөс асуулаа. 

	— Түрүүхэн чамтай хамт орсон цагаан царайтай, задгай тавьсан хүрэн бор үстэй, өндөр нуруутай хөөрхөн бүсгүй юу? Гарч харагдаагүй ээ. Их сайхан бүсгүй байна билээ шүү гэж нэгэн өвгөнийг хэлэхэд хажууд нь сууж байсан бүдүүн авгай:

	— Саявтар л манай орцоор хүн орж гарч харагдаагүй. Охин маань манайд ирэх ёстой. Анзаарахгүй оруулчих вий гэж бодоод би хориод минут орцоо харж суугаа юм. Хүү минь бие чинь зүгээр үү? Царай чинь яасан муу байгаа юм гэлээ. Энэ бүхэнд хариулт хэлэх завгүй Роберт дахин сайн хайхаар гэртээ буцан орлоо. 

	Түдэлгүй түргэний эмч эм тарианы хэрэгслээ барьсаар орж ирлээ. Эмч, өвчтөн хаана байна гэж асуув. 

	Роберт юу ч хариулахгүй элий балай юм шиг сууна. Царай нь цонхийн хачин болжээ. Эмч:

	— Та яасан юм бэ? Ухаан алдлаа гэсэн сэргээ юу?

	— Үгүй ээ би ухаан алдаагүй. Харин би унтаж байна уу? Сэрүүн байна уу? Эмч ээ гэж Роберт асуув. 

	— Та юу ярьж байна аа? Хэн түргэн дуудсан юм бэ? Танайх дуудсан уу? үгүй юу?

	— Дуудсан, би дуудсан. 

	— Тэгвэл тэр ухаан алдсан хүн чинь хаана байна аа?

	— Харин түргэн дуудаад ороод ирсэн чинь тэр эмэгтэй алга болчихлоо. 

	— Хаачдаг билээ?

	— Бүү мэд. Би гарах хаалганы тэндээс телефоноор түргэн дуудсан. Буцах замд хэн ч тааралдаагүй. Хайгаад олсонгүй. 

	— Энэ байшинд чинь орж гардаг танил айл түүнд бий юу?

	— Байхгүй. 

	— Өөр гарах хаалга байхгүй юу?

	— Байхгүй. Түүнд гарах зав ч болоогүй, чадах ч үгүй, миний бодлоор зүрх нь зогсчихсон байсан юм чинь. 

	— Тэгвэл хаачдаг билээ? Та ер нь солиорсон юм биш биз?

	— Үгүй байх аа. Гэвч та намайг үзээд өгөөч гээд доктор руу дөхөхөд тэр айсан шинжтэй ухрав. Доктор үзэхийн оронд хэд хэдэн зүйл асуугаад эрүүл гэдгийг мэдээд энд нэг л нууц байна. Энэ ноён түүнийг нударч эмнэлгийн тусламж нэгэнт авахгүйг мэдээд шарилыг нууж гэж шууд бодов. Үүний зэрэгцээ тэр нууцыг мэдсэн хойно мөнгө олох гох атгагдлаа хэмээн бодож магнай нь тэнийв. 

	— Эрхэм ноёнтон сууж болох сон болов уу гэхэд Роберт

	— Уучлаарай айсандаа танд үйлчлэхээ мартчихаж хүндэт Доктор минь!

	 — Зүгээр, Эрхэм ээ! Иймэрхүү үйл явдлын дараа айхгүй хүн гэж байдаггүй юм. Би бүхнийг мэдэж байна. Таныг би айж сандрахын оронд ухаантай загнаасай гэж зөвлөх байна. Та нар ч сайхан л эхэлсэн юм байна. Тэгээд юунаас болсон юм бэ дээ гэж асуухдаа эд мөрийн баримт энэ байна гэх шиг зассан ширээ руу болон Робертын царай руу ээлжлэн харна. Энэ хүн юу гэх гэж байгааг ойлгон улам ч эвгүй байдалд орсон Роберт ширээний цаад талд суун ус хийж залгилав. 

	Энэ хооронд түргэний эмч гэрийн доторх тавил орчин үеийн үнэтэй мебель эдлэл хивс, дэвсгэр зассан ширээн дотор байгаа гал тогооны мөнгөн хэрэгсэл зэргийг хараа гүйлгэн ажиглав. Энэ залуу ноён тийм баян хүн биш ч гэсэн дундчуудын тоонд орох хөрөнгөтэй хүн юм. Наана хэлэхэд 5 мянган доллар цаана хэлэхэд арван мянган доллар гаргачих байрын хүн байна гэж бодов. Эмч эелдэг зөөлөн байдлаар хуурамчаар инээж таны байдлыг ажиглахад та өвчтэй хүн биш байна, 

	— Тайвшир! Болсон явдлаа надад яривал би танд тусламж хүргэж юу магад! гэхэд нь нүднийх нь хөмсөг төдийгүй хоёр чих нь сууриараа арагшаа хөдлөх шиг болов. 

	— Болсон явдал бол ер бишийн юм. Энэ тухай хэнд ч би ярьсан ойлгохгүй, харин намайг солиорсон хүн л гэж хэлэх байх. Иймд ярих хэрэг байна уу даа гэж цөхөрсөн байдлаар Роберт хэлэв. 

	— Надтай бол ний нуугүй ярьж болно. Хэрэв таныг хүсвэл нууцыг чинь хадгалж чадна. 

	— Нуух юм алга. Би тэр эмэгтэйг гэртээ урьсан, дайлсан гэснээ... Роберт яриагаа таслан дайлах ч гэж дээ тэр огт юм идэж уугаагүй шүү дээ гэж бодоод хэсэг дуугүй болсноо цааш нь үргэлжлүүлэн бүжиг хийж наргиж байснаа түүний маань бие нь сульдаж ухаан алдан унасан юм. Тэгээд эмч дуудаад ирсэн чинь алга болчихсон байна. Ердөө л энэ. 

	— Зүрх нь зогсчихсон байсан гэж чи хэлсэн биз дээ. 

	— Тийм ээ би чагнахад тийм санагдсан. 

	— Тэгвэл түүний шарил хаана байна. Ямар учраас зүрх нь зогссоныг шүүх эмнэлэг л задлан шинжилгээгээр хэлж өгнө дөө! Муу нуухаар сайн илчилсэн нь дээр байлгүй, эсвэл би одоо сэргийлэх дуудах уу? гэж эмчийг хэлэхэд:

	Робертын царай зэвхийн хариу хэлэх чадалгүй болсон мэт сууна. Эмч цааш нь яриагаа үргэлжлүүлэн:

	— Хэрэв сэргийлэх дуудвал таны ярихыг хүлээгээд гэмт хэрэгтэнтэй над шиг амгалан тайван суухгүй шүү дээ! Хоёрт таны түргэн дуудсан үг яриа чинь манай эмнэлгийн автоматад бичигдсэн болохоор миний гарт байна. Одоо сэргийлэх хүрээд ирнэ. Энэ ширээ сандал, аяга таваг, хивсэн дээрх мөр энэ бүх зүйлийг чинь шинжлээд энд хэн байсан, ямар үйл явдал болсныг баримтаар нотолно гэж хэлээд өрөөн доторхыг дахин ажиглахдаа буйдан дээр байгаа хадган цэнхэр алчуурыг харж энэ алчуур түүнийх үү? гэв.

	Роберт сая түүнийг харж

	— Тийм байна гэв.

	— Ийм баримтууд байхад танд хаашаа ч гарах замгүй!

	Түүний шарилыг хаана хэрхэн нуусан бэ? гэж тулган асуув. Хүний гай гамшиг, үхэл сүйрэл, өвчин зовлонгоор нөгөө хэсэг нь завшин баяждаг хойно доо! Тэр тусмаа эмнэлгийн үйлчилгээ үнэтэй болохоор хүмүүс хэдий чинээ олноороо өвчилж байвал эмч нар төдий чинээ эзэндээ орлого оруулж, өөртөө ашиг олдог. Энэ нь хүнийг шуналын тулам болгодог нь Робертынд ирсэн эмчийн байдлаас тодорхой.

	Энэ эмчийн нэрийг Сола Беллоу гэдэг дөч орчим настай намхавтар нуруутай бүдүүн эр. Эри хотын нэгэн эмнэлэгт ажилдаж байхдаа хахуулын хэмжээгээр авьяасаа гаргадгаараа нэрд гарсан хүн. Ингэж олсон хөрөнгөөрөө энэ тосгонд түргэн тусламжийн эмнэлэг байгуулж багагүй орлоготой байгаа ажээ.

	Тэр хоргүй могойноос зэвүүцдэггүй, хортой могойд хүрдэггүй хүн. Учир нь юманд их ултай хандана.

	Энэ залуу тэр эмэгтэйн шарилыг нуух нь нуусан гэж бат итгэх мөртөө мөнгө төлбөл сэргийлэхэд хэлэхгүй гээд тулгахын оронд шарилыг яасан юм гэж шалгаагаад байдгийн учир нь: Хэрэв муу нуусан байгаад хожим баригдвал хуйвалдсан хэрэгт орж магадгүй гэж болгоомжилсон ажээ. Роберт бодохдоо: энэ гайхамшигт адал явдлын үнэн мөнийг ололгүй мөрдөн сууж ял тулгуулна гэдэг хэцүү хэрэг. Ийм учраас энэ шуналын бузарт төлж дийлэхээр юм шаардвал түүний нь төлөөд л салахын хүслэн болж:

	— Ноён доктор оо! Би үнэндээ шарилыг нуугаагүй! Харин энэ гайхамшигт адал явдлын учрыг ололцоход таныг туслаач гэж хүсэж тантай тохирч болох сон болов уу? гэхэд эмч энэ ч харин надад хал багатай юм биш үү гэж бодно.

	— Та ухаалаг хүн байна. Би нэгдүгээрт нууцыг хадгална. Хоёрдугаарт аюултай хэрэгт өөрийгөө оролцуулж байгааг харгалзах хэрэгтэй. Гуравдугаарт уг асуудлын талаар ,танд туслахыг хичээнэ. Үүний тулд одоо арван мянган доллар төлөх хэрэгтэй гэв. Роберт энэ их тоог багасгахыг оролдсон боловч чадсангүй аргагүйн эрхэнд чек бичиж өглөө.

	Сонин юм! Яагаад энэ залуу нууц хадгалахын төлөө биш адал явдлын учрыг олоход туслуулахын төлөө ийм их мөнгө төлдөг билээ гэж эмч бодсоор Робертын ярьсанд итгэж ядан болсон явдлыг дахин яриулав.

	Тэр эрлийн ажилд идэвхтэй оролцохоор шийдлээ. Өрөөн дотор тэр яг л мөрдөн байцаагч шиг бүх зүйлийг нямбайлан үзэж эцэст нь нээлттэй цонхны тавцан дээр эмэгтэй хүний өндөр өсгийтэй шаахайны мөр гарсан байгааг ажиглалаа. Эмч:

	— Чамайг байхад тэр эмэгтэй, нэрийг нь Сара гэл үү? Цонхон дор зогссон удаа бий юу гэж Робертоос асуув.

	— Үгүй ээ, зогсоогүй. 

	— Тэгвэл энэ хэний мөр вэ? Танайд өөр эмэгтэй орж ирж байсан уу?

	— Сар орчим үгүй. Миний туслагч бол нэг өнчин хүү байдаг юм.

	— Сонин юм гэж эмч бодолхийлснээ таныг түргэн дуудахаар явахын хооронд ухаан ороод хагас дутуу ухаантай байхдаа энэ цонхоор үсэрсэн байж болно гэж эмчийг амандаа бувтнахад:

	— Тэгсэн бол... гэж Роберт цонх уруу тонгойн харахад аль хэдий нь шөнө болж, харанхуй орчныг тэвэрсэн байв. Байшингийн цонхон талд таримал модтой цэцэрлэг байх бөгөөд олон давхрын өндрөөс энэ үнэгэн харанхуйн доор юу байгаа нь яахин үзэгдэх билээ. Ер нь өөр гарах газаргүй юм чинь тийм л болж таарлаа. Энэ уруу унасан бол амьд байх горьдлого яаж байх вэ дээ. Гэвч шархтаад хэвтэж байгаа юм биш байгаа гэсэн бодол гэнэт орж Роберт

	— Эмч ээ! Хоёулаа гаръя. Одоохон очиж үзье гээд хариу сонсолгүй хаалга уруу яаран алхлаа. Сола эмч

	— Гар чийдэн аваарай гэв.

	Тэд байшингийн булан тойроод цонхныхоо харалдаа дор очиход байшингийн цонхны гэрэлд орчин тойрон бүдэг гэрэлтэн энд хүн хэвтэж байвал харагдахаар байв. Гэвч бүртийх ч юм алга. Ойртон оноод эмч зогслоо.

	Роберт цааш нь цэцэрлэг рүү гэрэл тусган харлаа. Цаашаа явлаа. Цэцэрлэг дотуур нэгд нэггүй нэгжилт хийлээ. Юу ч алга. Хэрвээ тэр цонхоор үсэрсэн бол энд адаглаад мөр байх ёстой гэж гэрэл тусган цонхны харалдаа ургасан өвс ургамлын үндэс бүгдийг нямбай үзлээ. Ойрд үүгээр муур хулгана ч яваагүй бололтой. Тэд бодолд орон өрөөндөө орж хэсэг дуугүй сууснаа Сола:

	— Тэр Сара чинь шинэ ирсэн профессорын охин гэл үү?

	— Тиймээ! Гэхдээ охин нь биш! дүү нь ч байж магадгүй шүү!

	— Та түүнийг сайн танихгүй гэж үү?

	— Бид ойроос л танилцаж эхэлж байгаа юм.

	— Сонин юм. Бүр гайхалтай юм. Та түүний зан харьцаа, яриа хөөрөөнд ямар нэг этгээд зүйл ажигласан уу? гэж Сола эмчийг асуухад Роберт хэсэг бодсоноо түүнтэй хэрхэн танилцсан, юу ярилцдаг байснаа бүгдийг эмчид ярьж өглөө.

	Хөнгөн цайлган зан, үнэнч хайрын сэтгэлдээ согтуурсан Роберт түүнийг гажиг зан байдал, их ухаантай юм шиг мөртөө амьдралын жирийн юмыг мэддэггүй байсан зэргийг тухайн үедээ ажигладаггүй байснаа сая л өөрөө мэдлээ.

	Сола Беллоуд энэ хэрэг явдлын цаанаас бас хэдэн долларын өнцөг цухалзаад байх шиг санагдан уг асуудлыг улам ч шуналтайгаар сонирхож энэ адал явдлын талаар байж болох тохиолдлуудыг төсөөлөн бодсоноо:

	— Ноён Роберт Лоуэлл аа! Та Саратай утсаар ярьдаг байсан уу?

	— Ярьдаг байсан.

	— Тэгвэл түүний утсыг одоо нэг эрэгдээд орхиоч!

	— Тэднийд чинь хэн ч байхгүй шүү дээ.

	— Хамаагүй ээ! Залгаад үз! гэв. Роберт утасдлаа. Нэлээд удаан дуудсаны эцэст хэн нэгэн хүн авлаа.

	Роберт гайхан эмч уруу харснаа

	— Байна уу? Хэн бэ? гэхэд

	— Байна байна. Би Сара байна. Чи Роберт уу? гэхэд

	— Хэн гэнэ ээ! гэж дуу алдаад Роберт цааш нь:

	— Тийм ээ би Роберт байна. Чи минь яав аа? Бие чинь зүгээр үү? гэхэд

	— Зүгээр зүгээр гээд Сара инээд алдан байгаа сонстов.

	— Хаагуур хэдийд гараад явчхав аа? надтай шатан дээр тааралдаагүйгээс гадна жижүүр чамайг хаалгаар гараагүй гэж баттай хэлсэн шүү дээ!

	— Тийм ээ би хаалгаар гараагүй.

	— Тэгээд яаж гарсан юм бэ?

	— Хаагуур гарсан нь чухал биш гэж Сара хэллээ. Нэг хэлэхгүй гэсэн зүйлээ яаж ч асуусан ярих биш дээ. Сонин амьтан гэж бодсоноо:

	Робертод энэ бүхэн эвгүй бөгөөд далдын ямар нэг аюул өөрийг нь нөмрөн хааш нь ч гаргахгүй байгаа мэт санагдан диваажинд ч юм уу эсвэл тамд очсон талийгаачтайгаа ярьж байгаа юм шиг нэг бодлоор айдас хүрч цааш юу ярихаа мэдэхгүй хэсэг зогссоноо одоо яах вэ? гэсэн шиг Сола уруу харлаа. Сола:

	— Утсаар их юм яриад яах вэ? гэхэд

	— За өөр зүйлгүй, дараа утасдъя гэж Роберт хэлээд утсаа тавилаа. Робертын сэтгэлд Сарагийн тухай нэгэн сонин таамаглал төрөв. Сола эмч Робертыг дахин Саратай яриулж маргааш хотын нэгэн ресторанд уулзахаар тохиролцоод гарахдаа түүнээс авсан мөнгөнийхөө чекээ мартаагүй байгаа даа гэж өвөртөө гараа хийж тэмтрэн үзээд санаа нь амарсан бололтой баяртай гэж тонголзоод гарч одов.

	 

	* * *

	 

	Сола эмчийн хэлсэн ёсоор Роберт Сараг дагуулан болзсон ресторандаа ирлээ. Тэр ресторан хүний хөлөөс зайдуу Эри хотын захад орших хуучин байшин бөгөөд голдуу «борчуулын» гэж нэрлэгдэх танхайчууд, мөрийтэй тоглогсдын согтуурал, завхайрлын цаг нөхцөөх байр байлаа. Тэр хоёрыг ороход заалны хойд булан утаан хөшигний цаана архайж тархайн харагдах гурван эрэгтэй хараагаа нэгэн зэрэг тэдний зүг чиглүүлэх нь анаж байсан ан нь ойн чөлөөгөөр гараад ирэхэд гохоо дарахад бэлхэн байгаа анчид шиг Робертод санагдав.

	Тэдний дотор Сола эмч сууна. Хажуу дахь хоёр нь нас гучин таваас дөч эргэм, харц нь хүйтэн бөгөөд зан нь ихэмсэг байрын ёстой нэг зажлахгүй залгичих улс бололтой. Эмч цагаа харснаа таван минут хоцорсон байна. Энэ бол их юм цааш нь харуулах хугацаа шүү гэснээ өршөөл үзүүлэгчийн дүрээр анхны удаа уучилъя даа гэв.

	Амьтны хүрээлэнгийн хашаанд цоожлогдон архирч байгаа арслангийн өөдөөс харж байгаа мэт Робертод санагдан хэний урхинд орсноо төсөөллөө.

	Сара тэгэхэд ямар нэг айн сүрдсэн шинжгүй байгаа нь гайхалтай.

	— Ноён Роберт та өөрийгөө болон үзэсгэлэнт хатагтайгаа бидэнд танилцуулахгүй юунд зогсоод байна гэж эмчийг хэлэхэд

	— Аа уучлаарай! Энэ миний танил хатагтай Сара Макклендон. Миний нэрийг Роберт Лоуэлл гэдэг авто тээврийн инженер гэж танилцуулав.

	Тэд Сараг хөлөөс нь толгойг нь хүртэл «Эвэртэй туулай» үзсэн юм шиг шинжиж байв. Эмч босож ирээд:

	— Тань шиг гоо хатагтайтай танилцах боломж олдсондоо би баяртай байна. Миний нэр Сола, эмчийн мэргэжилтэй гээд Сарагийн гарыг атган үнсэхдээ үзэх гэж тонгойсон мэт сайтар ажиглав. Дараа нь хатагтайн мөрөн дээр гараа тавьж

	— Та одоо танилц! Энэ миний «найз ноён Сидни, электроникийн нарийн мэргэжлийн зохион бүтээгч. Кибернетик тооцоолох электрон машиныг ч сайн мэднэ.

	— Аа энэ ширвээ сахалтай залуу бол ноён Листон, химич хүн дээ гэж танилцуулахад дэс дараагаараа босон ирж ёс төртэй мэндлэв.

	Тэднийг ширээнд суухад зөөгч эмэгтэй ирж захиалга авлаа. Архи дарс, амтат жимс, хоол унд ширээн дээр өрөгдлөө. Эрүүл мэндийн төлөө! Аз жаргалын төлөө! ер нь аль сайхан үгийг хэлж хундага тулган байгааг харахад эд нар чинь ийм сайхан үгийг мэддэг хүмүүс юм уу гэсэн бодол Робертод төрөв.

	Тэр Сарад хандаж түүнтэй ярилцах гэж оролдовч Сара:

	— Тийм, үгүй, мэдэхгүйгээс өөр хэл мэдэхгүй хүн шиг сууна.

	Ийнхүү хөл муутай хүн явж байгаа юм шиг тэд үг хэлээ ололцож чадалгүй нэлээд цаг өнгөрөөлөө. Сола эмч:

	— Хатагтай таныг тусгай бэлдсэн тохилог өрөөнд хүндэтгэн урьж уулзаж болох сон болов уу? гэв.

	— Энэ болохгүй гэж Сара эрс татгалзсан боловч яах вэ гэсэн шиг Роберт руу харлаа. Роберт ажиглаагүй юм шиг дуугүй өнгөрөхийг бодож суутал Сола:

	— Ноён Роберт та бид хоёр хамтран зүтгэгч шүү дээ! Татгалзахгүй байх гэж би итгэж байна гэж ёжтой бөгөөд тулган шаардсан маягаар хэлэв.

	— Хатагтай Сара зөвшөөрвөл надад татгалзах зүйл алга гэхэд эмч: 

	— За явъя гээд босоход нь Сара яах вэ? гэсэн шиг дахин Роберт уруу харлаа. Роберт тэг! тэг! гэж зөвшөөрснөөр тэд ресторан дундуур сугадалцан гарч одлоо.

	Сола эмч тэр хоёр энэ байшингийн II давхарт урьдчилан захисан тусгай өрөөнд очлоо. Өрөөний голд хоёр хүний цэмцгэрхэн зассан ор, буланд нь том босоо толь, орох хаалганы наана нь хувцасны шкаф, мөн халуун усны онгоц, угаалгын өрөө нэг ёсны бүрэн хэрэглэлтэй зочид буудал шиг тавилгатай ажээ.

	Сара хатагтайг түрүүлж оруулаад Сола эмч хаалгаа дотроос нь түгжин Сараг эргээд харахад нь цэнэгтэй гар буу өөдөөс нь тулгаж:

	— Гараа өргө! гэж захирамжилж зогсов. Сара түүнийг үл тоомсорлох боловч Солагийн барьсан бууг сонирхон ажиглав. Сола:

	— Чамайг гараа өргө! гэж байна шүү? гэснээ ингээд гэсэн шиг өөрийнхөө гарыг өргөж үзүүлэв.

	Сара хоёр гараа дуурайн өргөлөө. Тэгэхэд Сола эмч:

	— Чи хэн болохоо хэл! Жинхэнэ хүн мөн үү? Биш үү?

	— Хэлэхгүй.

	— Яагаад?

	— Яагаад гэвэл миний хэн болохыг та мэдээд ямар хэрэг байна. Хоёрт би хэлэх, ярих эрхгүй гэж хэнэггүй хариулав. Энэ хэнэггүй байдал нь түүнийг хиймэл хүн гэж хардаж байсан эмчийн бодлыг батлах шиг санагдахын хамт үүний чинь биеийг нэг сайн тэмтрээд бариад үзье гэсэн бодол төрөөд баруун гартаа буугаа барьсан хэвээрээ зүүн гараараа Сарагийн энд тэнд дарж, барьж үзэж байх зуураа суга руу нь хуруугаа хийчхэв. Тэгтэл гэнэт Сара гялс хийтэл баруун гараараа Солагийн шанаа руу нь тас буулгав. Сола хана мөргөн унахдаа барьж байсан буугаа хойш нь шиджээ.

	Сара бууг авч болгоомжтой эргүүлж тойруулж харснаа зэвсэг засварладаг мастер шиг сурмаг задалж эхлэв. Эрэг шургийг нь баруун гарынхаа дунд хурууны хумсаар эргүүлж салдаг задардаг эд ширхэг бүрийг салгаж орон дээр тавиад хамгийн сүүлд нь сумны толгойг хонгионоос нь салгаж доторх дарийг нь зүүн гарынхаа алган дээр асгаад гэрэлд ойртуулж нүдээ бүлтийлгэн цаг засварчин шиг ойртуулж харснаа

	— Хүүш! энэ чинь аюултай дэлбэрэх чанарын бодис байна шүү дээ! гээд дэлбэрэх чадал, химийн томьёо найрлага зэргийг нь шууд тодорхойлж амандаа шивнэн хэлэв. Буланд ухаан алдан хэвтэж буй Солагийн алгадуулсан талын хамрын нүхнээс ялимгүй цус бултайн, нөгөөгөөс нь цэнхэр шингэн цухуйж байгаа харагдана.

	Сара урьд өмнө үзээгүй гар бууг сонирхсоор Солаг ажиглаагүйгээ түүнийг янцаглан хөдлөх чимээгээр мэдэж түүн рүү очиж эртээдхэн Роберттой кино үзэх үедээ дайнд шархтан унасан нэг нөхрийнхөө чээжнээс нь тэврэн чирч гулдран аятайхан газар хэвтүүлж эмнэлгийн анхны тусламж үзүүлж байсан тухай санаж яг тийм байдлаар Солаг өргөн орон дээр хэвтүүлэв. Удалгүй Сола ухаан ороод харахад Сара орон дээр задалж тавьсан нөгөө бууныхаа эд ангийг түүж аваад хогийн сав уруу хийгээд эргэж ч харалгүй хаалга онгойлгон гарч одов. Араас нь Сола түргэлэн гарлаа.

	Энэ явдлаас хойш Солагийн зүрх шантрах боловч далдын зорилгоо биелүүлэх гэсэн санаа нь гавалын ясных нь цаана хорт могойн хэл шиг гозолзож байгааг хэн ч мэдэх билээ дээ. Сола Беллоу рестораны дараа Робертыг баривчлан тусгай өрөөнд хорьсон бөгөөд түүнтэй ийнхүү ярилцана.

	— Ноён Роберт оо! Таны үзэсгэлэнт хатагтай чинь хиймэл хүн гэдэгт би эргэлзээгүй итгэх боллоо гэж Солаг хэлэхэд

	— Сара хиймэл хүн гэнэ ээ! Та түүнийг юугаар нь батлах юм бэ? гээд Робертыг босоход Сола:

	— Тайвшир! Та суу! гэж хоёр гарынхаа алгыг өөдөөс нь харуулан:

	— Баталгаа олон байна. Та үзэсгэлэнт байдалд нь ухаангүй дурласнаас болоод хүнийг дуурайлган хийсэн хиймэл багажийн өө сэвийг ажиглаж чадахгүй сохор байжээ. Хэрвээ та одоо түүний яриа хөөрөө зан байдлыг дахин оюундаа тунгаан өнгөрсөн бүхнийг эргүүлж бодвол үнэхээр тэр хиймэл хүн байсныг өөрөө ч баталж чадна гэв. Энэ үг Робертыг бодолд оруулж хэсэгхэн зуур урдаа байгаа ширээг нүд цавчилгүй гөлрүүлэв. Тэгтэл за тийм байгаа биз дээ гэж Сола ёжтой хэлэв.

	Хайр сэтгэлийн далайд шумбаж яваа үед нь амрагийг нь муулсан бүтэлгүй оролдлого гаргавал эр хүний сэтгэл зүрхэнд уулын асгахад нурах мэт болох биз ээ. Харин чиний амраг «Хиймэл хүн» гэж хэлэхээр өмгөөлөх нь байтугай ичгэвтэр санагдан Роберт эвгүй байдалд орлоо. Тэр ухаан алдан унасан мөртөө гэнэт алга болсон тэр мөчөөс хойш Робертод бас ийм сэжиг төрсөн юм. Сола энэхэн мөчийг ашиглан:

	— Тийм болохоор таныг түүнтэй зууралдаад хэрэггүй. Бидэнд түүнийг шилжүүлж өөртөө учрах аюулаас салсан нь дээр гэж зөвлөж байна. Харин тэр хатагтай зөвхөн таны үгийг сонсдог нь гайхалтай. Та яаж нууцыг нь нээж эрхэндээ оруулсан юм бэ гэв.

	Роберт энэ ярианы өнгө, нууц зорилгыг тааварлаж,

	— Сара та нарт ямар хэрэгтэй юм бэ? гэж Сола эмчээс асуув.

	— Бид түүнийг судлах гэсэн юм.

	— Судлаад яах гэж?

	— Зүгээр л бид ер бусын юмыг сонирхдог хүмүүс.

	— Энэ тухай надаас асуух хэрэггүй. Учир нь Сара бол хүн биш багаж төхөөрөмж ч байсан миний юм биш шүү дээ!

	— Тэгвэл та яаж түүнийг удирддаг болсноо хэлж өг л дөө!

	— Яаж удирддаг гэнэ шүү! Яаж удирдах нь битгий хэл хиймэл хүн гэдгийг нь ойлгоогүй явахад... Мэддэг байсан ч та нарт хэлэхгүй.

	— Та баашлах хэрэггүй! Бидний гарт байгаагаа мартаж болохгүй шүү! гэж эмч сүрдүүлэх гэж оролдов.

	— Та андуурч байна. Уг нь энэ хэргийн учрыг надад олж өгнө гэж та надаас мөнгө! авснаас биш би танд худалдагдаагүй шүү дээ.

	— Үгүй ер их юм ярих нь ээ!

	— Хүчтэйн өмнө хүчгүй нь буруутай гэж дуулаагүй юу? гээд алгаа таштал, хоёр талын хаалга нээгдэн ресторанд байсан нөгөө хоёр хүн буу зэвсэг, бороохой, зодуурын бээлий сэлтийг барин гарч ирэв. Роберт үнэн хэрэгтээ хаана ирснээ мэдээгүйгээр барахгүй яаж ресторанаас энд ирснээ санахгүй байгаагаа бодоход ухаан алдуулж баривчлан хүчээр энд авчирсан байх. Харин Сара хаана байгаа бол гэж бодож сууна. Сола эмч ихэмсэг зантайгаар ярвайж хаалганы тэнд зогсож байгаа бүдүүн эрд хандан:

	— Энд урьдаар зураг үзүүл! гэж янжуур асаах завсраа хэлээд чихээрээ сонсоод ойлгохгүй бол биеэрээ амсаад ойлгоно. Үзээд аль таалагдахыг нь сонгож аваг! гэв. Удалгүй түүний урд тансар хилэн гадартай тэвхгэр зузаан хавтас тавигдлаа. Байдлыг харахад их л хүндтэй хүмүүсийн зураг байх гэмээр хавтсыг нээтэл зодуулж тамлуулж байгаа хүмүүсийн зураг гарав. XX зууны яргачин фашистуудын дүр нүдэнд буулаа. Роберт түүнийг цааш үзсэнгүй. Ойлгомжтой байна. Та нар биетээр үзүүлэх гэж байгаа биз! гэж айж сүрдсэн шинжгүй хэлэв.

	— Тиймээ! Үзмээр, хүн хүсмээр юм биш гэдгийг та зөв ойлгож байна. Ийм үед л ухаан зарах хэрэгтэй гээд Сола энэ хүнийг аргыг нь олохгүй бол хүч хэрэглээд үр дүнд хүрэхгүй нь бололтой гэж бодон зальтай бөгөөд хүйтнээр инээж,

	— Хэрэв та бидэнтэй хамтран ажиллавал богинохон хугацаанд энэ дэлхийн саятнуудын нэг болох боломж байна гэв.

	— Юу гэсэн үг вэ?

	— Товчхон ярихад одоо бидэнд мэдэгдэж байгаагаар наад зах нь арван таван давхрын цонхоор ямар нэг гэмтэлгүйгээр хэнд ч мэдэгдэхгүй гараад явчихдаг ер бусын авьяастан та бидний гарт байна шүү дээ. Цааш нь судлахаар энэ эмэгтэй ямар ид шидтэй нь мэдэгдэнэ. Тэгээд бид дуртайгаа түүгээр хийлгэж чадна. Одоо ойлгов уу?

	— Ойлгохгүй л байна шүү.

	— Бидэнд энэ богинохон хугацаанд боловсруулсан төлөвлөгөө бий. Чи ухаантай хүн. Хэдэн хувийг авахаа урьдаар тохиролцох гээд байна аа даа! Зөв л дөө. Энэ хэрэгт чамайг оролцуулаад бүгд дөрөв таван хүн болно. Олзныхоо тавны нэгийг л амлая. Энэ бол их тоо эхний удаа хоёр зуун мянгаас дээш л болж таарна. Хэрэв хүсвэл танд урьдчилгаа тавин мянгыг одоо төлье л дөө гээд чек өврөөсөө гарган ширээн дээр шидэв.

	— Саяыг амлаад ч санаа чинь бүтэхгүй. Шинжлэх ухааны ололтоор би шившигт хэрэг үйлдэхгүй. Сара хаана байна? гэж Роберт эрс татгалзан шийдмэг байдлаар хэлээд ширээгээ тулж босов.

	— Та эцсийн удаа хайртыгаа хармаар санагдаа юу? Хайр сэтгэлээ илчлэх гэж байгаа бол эрх биш амьд хүний зураг юм. Түүнд хэлсэн нь дээр байлгүй гээд хананд наалттай нүцгэн хүүхний зураг руу Сола заав. Тэд сүртэйгээр паргисан, сөөнгөтөн, хяхнасан хоолойгоор зэрэг инээлдэн шоолох нь мөн ч зэвүүн.

	— Сарагийн тухай санаа зовох хэрэггүй. Цонхгүй, цоожтой подвалд бат хамгаалагдсан байгаа гэж хэлээд үүний тэвчээрийг нь шалга гэж Сола тушаав.

	Өрөөндөө ганцаараа үлдсэн Сола гараа элгэндээ тэврээд нааш цааш алхлан яаж түүнийг эрхэндээ оруулах тухай гүн бодолд орно. Тэр Робертын ярьсныг дэс дараалан санаж дүрслэн бодохдоо:

	— Аа! тийм тэд анх танилцахдаа духаараа санамсаргүй мөргөлдөж хөглөж байсан тухай Роберт ярьж байсныг саналаа. Энэ учраас Сара хатагтай Роберттой ярилцаж учраа ололцох түлхүүр нь болсон юм биш байгаа, туршъя гэж шийдлээ.

	 

	* * *

	 

	 Бүлэг дээрэмчдийн гарт орсон Сара эмэгтэй гэрэл ёлтойх цонхгүй чийг үнэртсэн байшингийн подвалд хоригдсон байна. Түүнийг юу хийж байгааг ажиглахын тулд хаалганд нь дуран тавьжээ. Сола Беллоу тэр дурангаар сэмээрхэн харахад Сара тасалгааны дунд тавьсан ширээний ард цаашаа харан тонгойж ямар нэг юм бичиж байгаа мэт сууна. Тэр манаачид шивнэж:

	— Чи энэ цоожийг дуу гаргалгүй онгойлгоод хаалгыг сэмээрхэн нээгээд намайг оруулаад хааж цоожил! Хаалгыг гаднаас нь цоожгүй байлгаж болохгүй шүү! Нэг л гарлаа бол тэр алдагдана гэж ойлгоорой гэв. Харин намайг хаалга тогшихоор нээгээрэй гэв. Манаач ч бүгдийг ёсоор хийв. Сола эмч сэмхэн ороод Сарагийн толгой дээр гэнэт дарж урдах ширээг нь мөргүүлэх зорилгоор баруун гараа урдаа сарвайлган захалсан мал уруу гэтэн яваа чоно шиг мярааж Сарагийн араас дөхсөөр дэргэд нь очоод толгой руу нь цохиж духаар нь мөргүүлэх гэтэл ямар нэг ер бусын хүчээр Солаг түлхэн хийсгэж орж ирсэн төмөр хаалгыг нь ар дагзаар нь мөргүүлэв.Хаалга сүртэй дуугарч зодоон болов уу гэтэл дахин чимээ гарсангүй. Манаач дурангаар хартал нөгөө эмэгтэй цаашаа харан суусаар байв. Хаалга тогших нь уу гэж хэсэг чагналаа. Чимээ байдаггүй. Гучаад минут өнгөрсний дараа хаалганы цаана ямар нэг юм ширжигнэн хөдөлж хүн ёолох сонсогдон хаалганы доод өнцөг хавьд цаана нь цохив бололтой дуугарлаа. Онгойлгоод үзвэл хаалга налж байсан Сола сул мах шиг хаалга даган гэдрэгээ унан намайг аваарай! гэж арай ядан хэлэв.

	Энэ байдал Солаг хашраасангүй дараа нь бас л нэг удаа Сарагийн толгойг банзаар цохиж доргиох гэж оролдоод ойсон банзандаа нам цохиулах дөхсөн удаатай. Ийм аюултай юманд хүний гараар могой барих дадлагатай ч энэ удаа тэр өөрийн биеэр гүйцэтгэх ажлын нэг гэж боджээ. Учир нь Сара эмэгтэйг хэн духнаас нь доргионо, тэр хүний үгийг л сонсдог, зөвхөн түүний үгэнд л ордог болно гэж бодсон ажээ.

	Ийнхүү хүчээр оролдоод дийлээгүй учир эвээр оролдох нэг арга сэдэн алим зөөх ажилд Сара чи оролц! гэж Робертоор хэлүүлээд подвалын нэг өрөөнөөс нөгөө өрөө уруу алим зөөх ажил эхлэв. Роберт үүнийг зөвшөөрөхдөө хаалттай подвалд суугаад байхаар ийм ажилд оролцуулбал түүнд оргох боломж гарч магад гэж горьджээ. Сара тортой алимуудыг хоёр гартаа барин Сола хажууд нь туслах дүр үзүүлэн явна. Том авдарт овоолон хийсэн жижиг жижиг тортой алимуудыг зөөсөөр дунд нь орж явтал нэг тортой алимын тор задарч алим нь асгарав. Сараг хамах гэж тонгойход нь Сола зэрэг тонгойж тэд духаараа хүчтэй мөргөлдөв. Солагийн толгой сүрхий өвдлөө. Харин Сара:

	— Өө уучлаарай! Үүнийг би хамах уу? гэж асуулаа. Сола хам хам гэж хэлэхэд Сара шаламгайлан ажиллаж хэдхэн хормын дотор тарсан алимыг хамж шинэ торонд хийгээд цааш юу хийхийг Солагаас асуулаа. Сола баярласандаа Сараг арай барьж аваад үнсчихсэнгүй,

	— Та одоо миний өгсөн үүргийг биелүүлж чадна биз гэхэд

	— Чадалгүй яах вэ! Та юу хүсэв, эзэнтэн минь гээд өмнө нь бэлхэн зогсож байв.

	— Та бол хиймэл хүн биз дээ!

	— Миний тухайд маш нууц зүйлийн нэг бол энэ. Нэгэнт таны удирдлагаар ажиллах команд өгөгдсөн хойно таны асуултад зөв хариулах ёстой болохоор нуух юм алга. Хиймэл нь үнэн.

	— Таныг зохион бүтээсэн баримт бичиг хаана байна вэ? Та өөрийнхөө тухай сайн мэдэх үү?

	— Түүнийг би мэддэг байсан. Харин одоо бол тэр тухай мэдлэг миний ойгоос арчигдсан тул тодорхой зүйл ярьж чадахгүй. Баримт бичиг профессорынд байгаа.

	— Өөр хэн нэг хүн таныг хиймэл хүн гэж мэдэх үү?

	— Хэн ч мэдэхгүй.

	— Сайн байна. Хэнд ч битгий мэдэгдээрэй. 

	— Мэдлээ. Дахин хүнтэй санамсаргүй мөргөлдчихгүй бол чадна.

	— Таны толгойг доргиох гэж би хэд хэдэн удаа оролдсон, тэгэхэд та яагаад эсэргүүцлийн асар их хүчээр үйлчлээд байсан бэ?

	— Яагаад гэвэл таны санаатай үйл ажиллагааг би эсэргүүцэх ёстой байсан.

	— Танд Роберт дурласан байсныг та ойлгодог уу?

	— Эхлээд би ойлгодоггүй байлаа. Дараа нь бид хайр сэтгэлийн тухай кино үзсэн. Тэр киноны үйл явдал миний ойд бичигдсэн учир Робертын ярьж байсан хайр сэтгэлийн сэдэвт өгүүлбэрт би хариулж чаддаг болсон. Ер нь миний ой бол маш их багтаамжтай, хэдэн арван сая үйлдэл хийх микро тооцон бодох электрон машин юм. Миний ой ямар нэг зүйлийг хүний ухаантай адил идэвхтэйгээр ургуулан бодож чадахгүй, гагцхүү урьд өмнө үзсэн харснаа харьцуулан жиших маягаар ажилладаг юм гэж Сара хатагтай ярилаа.

	 

	* * *

	 

	Өвгөн профессорын эрдмийн шимээс тэжээл авч ургасан Сара хатагтайн тухай Роберт бодох тутам түүний үзэсгэлэнт байдалд сэтгэл татагдсандаа биш өвгөн профессорын ухааны чадварт бишрэн түүний бүтээлийг дээрэмчдийн гарт алдсандаа сэтгэл зовон, нэгэнт хиймэл хүн учир дээрэмчдийн гарт орсноор олон түмэнд хэчнээн гай гамшиг тарих бол гэж зүрх шимшрэн Солагийн бүлгийнхний шоронд тамлуулсан шархандаа шаналан халуурч толгой нь эргэн ухаан санаа нь орон гаран байвч «яаж эдний гараас гарч Сараг салгаж авъя даа. Оргож чадаагүй дээ. Дүүрсэн хэрэг, алим зөөх тушаал өгөхийн оронд юу ч байсан эвдлээд орго гэж тушаадаг байж. Намайг ч устгана л даа» гэж бодон хэвтэнэ. Тэр Сараг хамгаалан, дээрэмчдэд дэмжлэг үзүүлэхгүй байгаадаа сэтгэл нь өөдрөг хэвээр... Гэвч Сара тэдний эрхэнд аль хэдий нь орсныг хөөрхий Роберт яаж мэдэх вэ дээ. Сола эмчийн зориуд сонгосон нарийн мэргэжлийн дээрэмчид Сараг зохион бүтээсэн бүх баримтыг профессорынхоос өөрөөр нь хулгайлуулж авчруулан чиглэл чиглэлээр нь хувааж аваад уншиж судалсны дараа тэд нэгдэн суугаад ярилцаж байна.

	Химич Листон Сарагийн бие цогцсын бүтцийг судалсан тухайгаа ярихдаа:

	...Орчин үеийн дэлхийн нэртэй эрдэмтдийн нээлтүүдийг ашиглан маш чадамгай цогцолборыг бий болгосон байна. Жишээлбэл хоёр жилийн өмнө эрдэмтэн Карл Штейнсийн нээсэн «даралтат ясаар» эмэгтэйн ясыг босгож, профессор Занын Галтын нээсэн цахилгаан гүйдлийн чиглэл, хэмжээгээр ажилладаг хиймэл булчинг ашигласан байна. Булчингийн гадуур хүний арьснаас үл ялгагдах нийлэг эдлэлээр бүрхсэн нь түүнийг амьд хүнээс ялгагдах зүйлгүй болгосон байна. «Даралтат яс» гэдэг бол энгийн цагт хальс шиг зөөлөн мөртөө хийн даралтад орохоороо хатуурдаг онцгой шинж чанартай материал. Энэ материалыг хүний ясны хэмжээгээр бэлтгэж чөмгийн нь оронд тусгай нүхээр даралтат хий шахсанаар хэлхээтэй араг яс бэлэн болж арьсны дор байрласан булчингийн удирдлагаар ажиллаж эхэлнэ. Хүний зүрхний оронд ажиллаж байгаа жижиг цахилгаан станцын гаргаж байгаа гүйдлийг бага тархи булчингуудад хуваарилан өгнө. Тухайлбал гараар юмыг татах буюу өргөхөд тэр гарын булчинд сөрөг чиглэлтэй гүйдлийг өгөх, ба хир зэрэг хүчтэй татах, түлхэх шаардлагын дагуу гүйдлийн хэмжээ тодорхойлогдоно. Түүний үйлчлэлээр хөрөө хэлбэртэй хэсгээс бүтэх тагнай хээ шиг залгагдсан булчингийн эд эс заагаараа ойртон нийлэх, холдох маягаар ажиллах нь хүний булчингийн амьд загвар болжээ.

	Арьсны нь доорх судсаар хүний цусны найрлагатай шингэн, зүрх судасны цохилтоор шахагдах бөгөөд энэ нь шим тэжээлд зориулагдаагүй боловч төв мэдрэлийн системтэй холбогдсон халуун, хүйтэн болон механик үйлчлэл, гадаргыг таних мэдрүүл болдог байна.

	Электроник инженер Сидни ярихдаа Сарагийн тархи нь микро-микро процессороос бүрдэх секундэд 100 сая гүйдэл хийх хурдтай маш арвин санах байгууламж бүхий тооцоолох электрон машин юм. Түүний байнгын санах байгууламжид байгалийн шинжлэх ухааны бараг бүх мэдээлэл боловсруулагдаж хадгалагдаж байгаа бөгөөд шинжлэх ухааны орчин үеийн гол гол асуудлаар ямар нэг зүйлийг асуухад дэлхийн 10 гаруй хэлээр таних байгууламжийн тусламжаар таньж уг асуултыг код нь (тоо) хэлээр хөрвүүлж хайх байгууламжид өгөгдөх бөгөөд тэнцэх тохирох асуултыг тоон хэлнээс асуусан хэлэнд гэдрэг хувирган хариулах чадалтай юм. Түүнийг суурин төхөөрөмжид залгавал хариултыг бичиж хэвлэж чадна. Энэ л Сараг бүтээсэн гол зорилго байх. Хэн нэгэн хүнд ийм машин байдаг бол амархан эрдэмтэн болох болно гэж түүнийг бишрэхэд Сола уурлан бид эрдэмтэн болох гэж түүнтэй зууралдаагүй!!! Хүнээс давуутай юу хийж чаддагийг нь хэлээд аль гэж духаараа харан зандрав.

	— Энэ талаар би жаал зугаа юм мэдсэн гэж Сидни хэлээд Сара хүний хийдэг бүхнийг, биологийн нарийн харьцаанаас бусад юуг ч хийж чадна. Сарад ер бишийн чадал авьяас бий. Тэр гаднаас өөрийн тохирсон «нууц» долгион дээр дохиог хүлээн авна. Хоёр нүдээрээ дүрсийн дохиог чөлөөтэй хүлээн авна.Хариу цацруулна. Харамсалтай нь ямар долгионы хуваарь дээр ажилладаг нь үл ойлгогдоно. Одоогийн илэрхий мэдэгддэг, цахилгаан соронзон долгион гамма, рентген, хэт ягаан, үзэгдэх, инфра улаан, радио дохионууд дээр л лав ажиглагдахгүй нь ойлгомжтой байна. Хэрэв долгионых нь нууцыг тайлаад командыг нь өгч чадвал тэр маш хурдан нисэж чадна, зуун метр дотор байгаа ямар ч амьтныг унтуулж чадна. Харанхуйг өдөр шиг харна, тэр эмэгтэйг бас эвхээд цүнхэнд хийж болно. Залуур зүйн цоо шинэ маягийн арга хэрэглэсэн нь түүнийг бүрэн ойлгоход бэрхшээлтэй байна гэв.

	— Ноёд минь ойлгож байна уу? Эхлээд эвхээд цүнхэнд хийнэ. Дараа нь команд өгөөд хүн болгочихно. Тас харанхуйд чөлөөтэй ажиллана. Тэгээд сум шиг хурдаар .бидэн дээр нисэж ирнэ. Бүх юм бидний гарт орно. Цаг бага байна ноёд минь! Одоохон арга олцгоо! Яаж түүнийг долгионоор командалдаг болох вэ? Яаж? гээд арван хуруугаа дээш нь арвайлган олон давхраатай бүлцгэр нүдээ бүлтийлгэн, хүзүүгээ урагш нь байдгаар нь сунгавч шигдсэн хэвээрээ цэвэр цусны бүх нохой дуурайх шиг сонин харагдана.

	Нарийн түвэгтэй Сарагийн бүтцийг Солагийн бүлгийнхэн махран судалсан боловч удирдлага, хувилал өөрчлөлтийн нь нууцыг мэдэхэд түвэгтэй учир Сарагийн тусламжаар профессорын лабораторид нэвтрэн орох хэрэгтэй болов. Иймд электроник-инженер Сидни Сарагийн хамт профессорын байранд очлоо. Тэд цэцэрлэгийн үүдэнд байдаг хоёр давхар жижиг цагаан байшингийн гол хаалгаар орлоо. Урт хонгилын шилэн хаалга нээгдэхэд Сара эмэгтэй хоолойгоо засаж ханиалгаснаа францаар, оросоор, банту, хинди, монгол, унгар хэлээр 1373 гэсэн тоог хэлээд хонгилоор Сидниг дагуулан орлоо. Хонгилоор орохтой зэрэг алхалтгүйгээр хөл доорх шат хөврөн урагшилж тэднийг хоёр ханандаа зурагтай хонгилоор аваачив. Шат доош уруудан орсноо зогсоход голын ус шоржигнон шувуудын жиргэх найрал хөгжим сонстож анхилуун цэцгийн үнэр хамар цоргин зөөлөн салхи сэвэлзэн хүний мөр хүрээгүй хөдөө хээрийн байгаль угтах шиг болов. Үйлдвэрийн утаа, дуу чимээ энд алга. Сидни гайхан дээш хараад шилэн бөмбөлөг доор яваагаа сая мэдлээ. Хүн газар дэлхийгээсээ ургасан нэгэн ёсны хөдөлдөг цээний цэцэг. Гэхдээ зөвхөн цэцэг биш ухаан гэгч хосгүй хүч чадал түүнд бий. Хэрвээ тэр ухаан гэгчийг ямар нэг биеэр дүрслэн хэлбэл газраас шим тэжээлээ авсан хязгааргүй өндөрт сүндэрлэн ургасан дэлхий дааж ядан аварга дал мод шиг харагдах биз ээ. Тэгэхдээ зарим хүний ухааны нь дээд хязгаар үл харагдам сүндэрлэн байхад заримынх нь намхан хожуул мэт байж таарна. Энэ профессорын ухааны дээд хязгаар бидэн шиг хүмүүст үл харагдах биз ээ. Ухаанаа ургуулахын тулд ийм сайхан орчныг зориуд бүтээсэн биз ээ гэж Сидни бодож явна.

	 Энэ ойн нуга шиг газар тэр аяараа эрдэм шинжилгээний лаборатори бололтой. Энд тэндгүй багаж төхөөрөмж тусгай бэлдсэн ажлын байр, ширээ, сандал, ном дэвтэр, тэр битгий хэл хийж байгаад орхисон бололтой электрон багаж, монтаж тохируулга хийдэг автомат багаж байна.

	Сидни энэ бүгдийг бишрэн сонирхож явахдаа Саратай ч ярилцах завгүй явжээ. Цааш хэд алхтал тэр буланд чулуун амтай агуй харагдлаа, дотор нь унтлагын ор, бичгийн жижиг ширээ, телевизор байна. Ойролцоохон нь мах шардаг чулуу, модон тавиур дээр шор, сэрээ хутга харагдана. Нэг ёсны эртний амьдралын байдлыг санагдуулав.

	— Хоёулаа номын санд оръё гээд Сара Сидниг дагуулан нэг буланд очлоо. Тэнд ном гээд байх юм алга. Харин хэдэн товчлууртай телевизийн дүрсийн дэлгэц бүхий налуу тавцантай ширээ, зөөлөн сандлын хамт байна.

	Сара Сидниг сандалд уриад:

	— Миний удирдлагын хамгийн нарийн түвэгтэй зүйлийг эндээс харж болно гээд ширээн дээрх нэг товчийг дарахад дэлгэцнээ номын нэр, гарчиг тодрон гарч ирэв. Тэнд Сараг төвөөс удирдах схем, дуудлага дохиоллын систем, хяналтын систем бүгд тодорхой бичигджээ.

	Энэ номын сангийн онцлог нь хүн хүссэн номоо дэлгэцнээ шууд харж гарчигтай танилцаад дуртай зүйлээ уншиж болно. Тэмдэглэл хэрэгтэй бол тэр хэсгээ гэрлэн харандаагаар заахад хуудас цаасан дээр бичигдэнэ. Мөн хүн ном уншихдаа зөвхөн нүдээрээ дамжуулан тархиндаа хүргэдэг бол энэ номын санд хэрэгцээтэй хэсгээ автомат төхөөрөмжөөр уншуулж сонсож зарим зүйлийг бодит байдлаар харж үнэртэж болно.

	Ийм номын сангуудыг төрөл төрлөөр нь байгуулдаг ажээ. Хэрэв ан амьтны тухай ном уншъя гэвэл түүний үйл амьдрал, амьдардаг орчин, онцгой шинж чанар, дуу чимээ, үнэрийг нь хүртэл электрон төхөөрөмжөөр амьд амьтны хүрээлэнд байгаа юм шиг мэдэрч болох ажээ.

	Инженер Сидни Сарагийн тухай нарийвчлан судаллаа Сара хаана яваа газраасаа юу үзэж, хэнтэй уулзаж, юун тухай ярилцаж байгаагаа байнга эргэж мэдэгддэг бөгөөд төвөөс (профессорынхоос) ямар ч команд өгсөн биелүүлэх чадалтай ажээ.

	Сара хэрвээ хаа нэг газар гэмтэх юм уу, эсвэл эвгүй байдалд орсон үедээ төвөөс удирдлага хүлээлгүй өөрийн автомат багажаар удирдагдан нисэн гэртээ ирэх чадалтай ажээ. Нисэх үедээ тэр ердөө л атгад багтах хүүхдийн тоглоомын бөмбөг шиг хэлбэртэй болно. Бас түүнийг эвхэж жижигхэн цүнх болгож болно. Ийнхүү Сидни Сарагийн бух нууцыг бүрэн ойлгож авлаа.

	Эмч Сола тэргүүтэй эдгээр дээрэмчид Сарагаар хотын банк ухуулах төлөвлөгөөгөө хэрэгжүүлэх ажилдаа орлоо. Энэ хэрэгт хотын банкны нярав хатагтай Люси Бэйнс элсэн оржээ.

	Эри хотын төв банк бол том байгууллага, автоматжуулагдсан харуул хамгаалалттай, үндсэн баялаг алт мөнгө нь газар доорх олон давхар байшингийн хамгийн доод давхарт хадгалагддаг. Давхар бүрд цахилгаан шатны хаалган дээр тусгай харуултай. Давхар хооронд явахад зориулсан зөвхөн цахилгаан шат л ажиллана. Шатан дотор бүрэн зэвсэглэсэн хоёр цагдаа үйлчилнэ.

	Тэнд ордог хүний жин, өндрийн хэмжээ, биеийн ба нүүрийн ерөнхий хэлбэр, дуу хоолойны өнгөөр нь таних тусгай аппарат ажиллана. Мөнгөний санд тухайн өдөр хэн хэн орох, хэчнээн хэмжээний мөнгө, алт авч гарах ёстойг урьдчилан автомат төхөөрөмжид бичиж бэлдсэн байх бөгөөд энэ программаас ямар нэг зүйлээр гажсан тохиолдолд хэнийг ч оруулахгүй, хэнийг ч гаргахгүй, автомат систем дохио өгч түгшүүр зарладаг ажээ. Хулгайн арга дээд зэргээр хөгжсөн Америк оронд хамгаалалт нь түүнээс илүү байх шаардлагатай нь мэдээж.

	Ийм нөхцөлд банк тонох ажлыг яаж зохион байгуулах тухай Солагийн бүлэг Люси Бэйнс хатагтайтай ярилцан төлөвлөгөө зохиож байна.

	Люси Бэйнс хатагтай өдий гучин тав хүртэл наслахдаа хотын банканд олон жил ажиллаж эзэндээ хамгийн итгэлтэй гэж үнэлэгдэх болсны учир бол одоогийнх шиг ийм хулгайн ажилд оролцох аятай нөхцөл бүрдээгүй байсантай холбоотой биз ээ! Гэхдээ өндөр нарийхан биетэй хавчиг духтай, хянган хамартай, улаавтар царайтай энэ хатагтайн хүзүүнд бий болж байгаа нугалаас бүхэнд амьдралынх нь замд тохиолдсон нэг нэг адал явдал бичигдсэн мэт санагдана.

	Хатагтай банкны дотоод зохион байгуулалт, гол хамгаалалт, ажиллагааны зарчмын талаар нарийн тайлбарлаад:

	— Тэгэхээр хамгийн гол нь банкны энэ автомат төхөөрөмжийн ажиллагааг судлах Сараг тэнд оруулж гарах үед дохио өгөхгүй болгох нь чухал. Иймийн тулд автоматжуулалтын нэг найдвартай инженерийг энэ хэрэгт оруулах нь хэрэгтэй гэж хатагтайг хэлэхэд Сола эмч:

	— Энэ бол аюултай шүү дээ! Хэдий чинээ олон хүн оролцвол, хэрэг илрэх магадлал нэмэгдэнэ. Өөр арга байхгүй юу хатагтай гэж хэлэхэд хатагтай Люси:

	— Байхгүй. Хамгийн гол нь автомат дохиоллыг өгүүлэхгүй байх хэрэгтэй. Бас амьд харуулыг аргалах хэрэгтэй гэж хатагтай нэмж хэлэв.

	— Амьд харуулаас айх хэрэггүй. Манай Сарагийн үйл хөдөлгөөн ер бишийн хурдан учир тэд үнэндээ ажиглаж чадахгүй. Тэдэнд хажуугаар нь салхи сэвэлзээд өнгөрөх шиг л санагдана гэж Сола хэлэв.

	— Тэгвэл энэ хэрэгт та, инженер бид гурав л гол үүргийг гүйцэтгэх нь шив дээ! гэж хатагтайг хэлэхэд Сола:

	— Хаанаас даа. Хиймэл хүүхний ид шидийг судлах, түүнийг удирдахад манай гурван инженер ихээхэн үүрэг гүйцэтгэсэн, гүйцэтгэх ч болно, ингээд тэдэнтэй хамт бүгд 6 хүн байна шүү дээ!

	— Та зальтай хүн юм. Олзны ихэнхийг авахын тулд хүний тоо нэмж байна аа даа!

	— Энэ бол байж болох хамгийн бага тоо.

	— Хэдэн хүн оролцуулах нь таны хэрэг. Та олзоо хэндээ хуваана таны дур! Ер нь олзыг та бид хоёр л хуваах ёстой. Тэгэхгүй бол би оролцохгүй гэж Люси Бэйнс хатагтай Солаг айлгалаа.

	— Та одоо ч миний дэргэд байна шүү дээ. Хэрэв энэ хэрэгт оролцохгүй бол бид нууцаа хадгалах хамгийн найдвартай арга хэмжээгээ хайж эхэлнэ гэж та бодохгүй байна уу?

	— Та намайг устгалаа гэхэд сохор зоосны олз олохгүй шүү дээ! Харин та ухаантай байж олзоо хуваасан нь дээр байлгүй. Энэ хэрэгт би гол үүргийг гүйцэтгэнэ. Тэгэхээр олзны ихэнх хувийг би л авах болно доо гэж хатагтай Люси хэлэв.

	Сола Беллоу хэсэг бодолд автсанаа «За чи тэгж л бай! Үүнийг чинь зөвшөөрч орхиё. Тэртэй тэргүй хэргээ бүтээсний эцэст гэрчийн этгээд үгүй болсон байх ёстой» гэж бодсоноо өөртөө баясан инээмсэглэж:

	— Хонгор хатагтай минь бид тэртэй тэргүй саятнууд болох хүмүүс. Амандаа орсон олзыг аль аль маань хэлээрээ түлхээд яах вэ? Бүх зүйл таныхаар болог гэж эмэгтэй хүн хүндэлдэг боловсон дүр үзүүлэн янжуурыг нь асааж өгөөд хоёр хундаганд конъяк хийж их олзны төлөө гэж хундага өргөв.

	 

	* * *

	 

	Хотын банкны дотоод байдал, харуул хамгаалалт хаана зогсдог тухай хатагтай Бэйнсийн авчирсан зураглалтай тохирох байшин олохын тулд Сола ноён эрэл хайлт хийж хэд хэдэн зуслангийн шилтгээнийг үзлээ. Гэвч түүнтэй тохирох юм олдож өгөхгүй сэтгэлийг нь зовоохын хамт цаг хугацаа яаруулна. Үнийн нь хувьд бол өөр хэрэг. Баавгайг агнахын тулд тохирсон зэвсэг бэлтгэх хэрэгтэй. Тэгэхгүй бол баавгайдаа агнагдах болно гэж боддог Сола үнэ хайрлалгүй хотын захад орших гурван давхар шилтгээнийг авчээ.

	Зуслангаа худалдах хүмүүс түүнээс дутуугүй сайхан шилтгээнийг бараг хоёр дахин хямд хэлж байхад авахгүй байж тийм тааруухан байшинг их мөнгөөр авч байдаг мөн сонин хүн ээ.

	Аль эсвэл тэр байшинд нь юм уу, цэцэрлэгт нь хаа нэгтээ эрт дээр үеэс хадгалагдсан эрдэнэсийн сан байгааг мэдсэн юм болов уу? Буруу хойшоо. Тэр муу байшин чинь эрдэнэсийн сан хадгалах түүхтэй эд биш.

	Саяхны сарампай байхгүй юу гэхчлэн мэдэх нэг нь цэц булаацалдана. Түүний үнэ цэнэ нь өөр зорилгод байсныг тэд яаж тааварлах вэ дээ.

	Бэйнс хатагтай энэ байшинд нууцаар ирэх ёстой байсан учир Солагийн явуулсан битүү машинд суугаад шөнө дунд ирлээ. Түүнийг ирэхэд байранд цэвэрлэгээ, цонхонд нь битүү хар хөшиг хийж бэлдсэн байгааг хатагтай хараад сайн байна гэж үнэлсэн боловч үүнээс арай дөнгүүр юм чамд олдсонгүй юу гэж Солаг зэмлэв.

	Жинхэнэ шилтгээний журмаар хэрэглэх бол ч хэдхэн хоногийн дараа та бид хоёрт тоогдох орд энэ хотод л лав олдохгүй нь мэдээж. Харин энэ удаагийн зорилгод бол голох юун.

	Бодит байдалд хэр зэрэг нийцэхийг нь та одоо хар л даа гээд хатагтайг дагуулан бүх давхраар нь орлоо.

	— Дотоод байдал нь ч гэсэн дээ... Миний өгсөн зураг танд одоо байгаа биз дээ гэхэд Сола түүнийг нууц цоожтой дөрвөлжин цүнхнээсээ гаргаж өгөв. Бейнс түүнийг тэнийлгэн:

	— Харж байна уу? Эдгээр давхар хооронд цахилгаан шат байх ёстой. Зарим өрөөг томсгох хэрэгтэй. Энд ерөнхий харуул, энд давхрынх, тэнд агуулахын харуул байх ёстой. Дахин хэлэхэд давхар бүхэнд хоорондын цахилгаан шат үгүйгээр огт болохгүй шүү! Ойлгож байна уу, ноён Сола! гэж даналзав.

	Энэ үед Сола үнэндээ Бэйнсийн албат мэт юу хийх ёстойг тэмдэглэн авч бүгдийг маргааш шөнө амжуулсан байхаа амлав.

	Эмч Сола, химич Листон, электроникч Сидни, хатагтай Бэйнс нар Солагийн худалдан авсан зуслангийн байшингийн зочны өрөөнд нууц туршилтын төлөвлөгөө боловсруулахаар цугларчээ.

	Хивстэй том өрөөний голд өнгийн цэцэг тавьж ханыг нь тойруулан зөөлөн сандал, буйдангуудыг хооронд нь зайтайгаар өрж, урд нь байгаа явган ширээн дээр хуурсан самрын идээ, жигнэмэг, дарс зэргийг тавьсан нь нэг ёсны улс түмний төлөө сайн үйлс бүтээхээр цугларсан хүмүүст зориулсан шиг хүндэтгэлтэй харагдана.

	— Хүндэт ноёд оо! Та бидний «арвин эрдэнийн алтан хаалганы» түлхүүрийг зөв түлхэхийн тулд миний зүгээс хүч хөрөнгө өчүүхэн ч хайрлалгүй зүтгэсний хүчинд ийм орд худалдан авч, шаардлагатай засвар өөрчлөлтийг маш богино хугацааны дотор мөнгөөр хүчлэн хийлгэлээ гэж эмч Сола Беллоуг ярихад учрыг нь мэдэх хатагтай Бэйнсээс бусад нь гайхалд автан:

	— Энэ чинь юу яриад унав аа. Олзныхоо ихэнхийг л хүртэхийн тулд их юм хийж, зүтгэсэн хүн болох гэж..,

	— Ажлыг удирдан зохион байгуулагч нь болох гэж л тэр биз дээ гэх зэргээр бодоцгоож байсан бусдаас түрүүлж Листон өндөр дуугаар,

	— Би нэг л ойлгосонгүй. Таны ийм байшин худалдан авч, засвар хийдэг чинь бидний ажилд ямар холбоотой юм бэ? гэхэд Сола,

	— Хүнд бэрх ажлыг ултай суурьтай хийхийн тулд... Ойлгож байна уу? Сара хатагтай найдвартай ажиллах ёстой гэхэд Бэйнс хатагтай үгийг нь таслан:

	— Та бүгдээс нуугаад байх юм алга. Банкны дотоод байдалтай төсөөтэй энэ байшинд өнөө шөнө Сараг турших гэж байгаа юм.

	Үнэт эрдэнэ, цаасан мөнгөний агуулахуудын байрлал, түүнд хүрэх зам, харуул хамгаалалт зогсох газар энэ бүгд яв цав тохирч байгаа. Энэ бүгдийг би дотор нь ажилладгийн хувьд зохион байгуулсан юм гэж өөрийгөө магтаад авав.

	 Сидни энэ бүхнийг дуугүй сонсож байснаа янжуураа нэг сороод, 

	— Ижил байшин, засвар, өөрчлөлт болон урьдчилсан туршилт ер нь ямар хэрэгтэй юм бэ? Ямар мэргэжилтэн та нарт зөвлөсөн юм бэ? гэхэд Сола Синди өөд ихэмсгээр харж,

	— Ийм энгийн юманд мэргэжилтний хэрэг юу байгаа юм бэ? гэхэд,

	— Миний бодлоор та нар үр дүнгүй мөнгө хөдөлмөр заржээ гэж Сиднийг хэлэхэд Бэйнс хатагтай Сидни өөд харж,

	— Өөрөөр хэлбэл туршилт хэрэггүй гэж та үзэж байгаа юм шив дээ.

	— Минийхээр бол ер нь энэ ажил хэрэггүй.

	— Юу гэсэн үг вэ? Бүгд Сидни руу сэжиглэсэн зэвүүрхсэн байдалтай харахад Сидни айсан шинжгүй,

	— Тийм ээ, ийм хуйвалдаан зохион байгуулаад хэрэггүй гэж үзэж байна гэхэд Сола,

	— Хулчгар амьтан. Шангаа ав гээд буу гаргахад Бэйнс хатагтай буутай гаран дээр дарж доошлуулаад хүлээж бай! Ноён Сиднид бодох боломж олго. Зайлшгүй шаардлага гарвал биднээс урвасан хэнийг ч гэсэн мөнхийн замд нь үдэж амжина гэхэд Сола буугаа далд хийв. Түүний уурласан дүр нь давхраатай бүлцгэр нүдэнд нь тодрон яст мэлхийнх шиг нүдээ эргэлдүүлэн тойрсон хүмүүсийг хорсолтойгоор хараад,

	— Та нараас бас урвах санаатай хүн байна уу? гэж хашхирахад Листон,

	— Эрхэм ноён, Бид ч тийм тэнэг хүн биш шүү! Харин ноён Сидни баригдана гэж айгаад байгаа бол энэ хэрэгт оролцохгүй байж болох байх л даа. Тэгвэл гишгэх газар байхгүй гэдгээ бодолцоогүй л юм байх даа гэхэд, Бэйнс хатагтай,

	— Бидэнд цаг бага байна шүү! Маргах цаг биш. Ноён Сидни та мэргэжлийн хувьд гол үүргийг гүйцэтгэх хүн гэдгийг бид мэднэ. Таны оролцоогүйгээр энэ ажил төлөвлөсөн хугацаанд бүтнэ гэдэг ярихын ч аргагүй нь мэдээж. Та олзоо хуваахад саналаа урьдчилан тохирох гээд байна аа даа.

	— Түүндээ биш. Олсон олзоо шингээх хугацаа бидэнд олдохгүй гэдэгт л санаа зовоод байна.

	Техникийн ухаан хөгжсөнөөр хулгайлах арга нь нарийсахад олох арга нь бас л нарийн гэдгийг мэргэжлийн хүний хувьд би харж байна.

	Түүнээс гадна надад мөнгө хэрэггүй. Та нарын хавчилтаар энэ ажилд чинь оролцож байна. Харин иймэрхүү ажлын дараа мөрөө цэвэрлэхэд чинь л би хамгийн түрүүнд өртөнө гэдгийг мэдэж байна гэхэд,

	— Аа, ойлгомжтой гэж сэтгэл нь амарсан бололтой Сола ха ха ха хөхрөөд би ч тийм тэнэг хүн биш мэргэжлийн хүн чамгүйгээр профессорын гэр дэх багаж төхөөрөмжийг ажиллуулж чадахгүй. Сара та хоёроос салах хүсэлтэй хүн хаана байх вэ дээ. Энэ талаар санаа зоволтгүй гэдгээ амлая. Харин энэ ажлыг гүйцэтгэхэд арга заль зохиож Сараг буруу ажиллуулбал идэх талханд чинь «Мина» зүүлттэй гэдгийг санаж яваарай гэв.

	Сидни хоёр хоног амьд явахын тулд энэ хэрэгт үнэнчээр зүтгэхгүй бол болохгүй гэж ойлголоо.

	 

	* * *

	 

	Шөнийн гурван цаг. Зуслангийн байшинд нам гүм. Цахилгаан шат цоожтой. Ажлын цагаар дотор нь зогсдог харуулууд түүний цоож лац ломбоноос нүд салгалгүй ширтэн үүдэнд нь зогсох ажээ. Энэ «бяцхан жүжгийг» үнэмшилтэй болгохын тулд Солагийн хань хамсаатнууд Листон, банкны нөгөө инженер, Бэйнс хатагтай хүртэл цагдаа хувцас өмсөн давхар хоорондын харуулын үүрэг гүйцэтгэн Сарагийн үйл хөдөлгөөн «хулгайн ур» чадварыг ажиглах зорилгоор зогсоно.

	Сара заавар ёсоор эвхэгдэн орсон цүнхээ нээж хамрынхаа нүхний нарийхан гуурсаар агаар сороход онгойсон цүнх дэлгэгдэн эхлээд толгой нь хэлбэр дүрсээ олж цүнхнээс цухуйлаа. Энэ нь сэлмээр таслагдсан толгойг цүнхний аман дээр тавьсан мэт дүрслэгдэх атлаа нүд нь эргэлдэн ам хамар нь хөдөлж байгааг нь хэрвээ хүн харвал зүрхэнд нь зүү шивэх шиг болон царай нь цайрч хөөрхий дээ таслагдаад удаагүй, үхэж амжаагүй байгаа юм байлгүй туслах арга байна уу, та минь! гэж хашхирах биз.

	Бас үүнийг харсан зүрх муутай нэг нь ухаан алдах байх. Эсвэл нөгөө чөтгөр шулам гэгч чинь байгаа юм байна гээд зугтмаар харагдана.

	Удалгүй Сарагийн цээжит бие, гар хөл нь нимгэн даашинз дотроо дүүрэн сайхан хүүхэн бэлэн болов. Сара алтан зоос, долларын оронд бэлтгэж тавьсан дугуй төмөр, боодолтой цаас, бүхий агуулахад хамгийн хялбараар хэрхэн орох вэ гэсэн асуултыг өөртөө тавиад байшингийн ерөнхий байдал агуулахтай хоромхон зуур танилцлаа.

	Энэ бол Сарагийн тухайд хэнд ч мэдэгдэхгүйгээр нүд ирмэхийн зуур хийх хялбархан ажил.

	Тэдний хийсэн төлөвлөгөөгөөр бол харуул зогссон цахилгаан шатаар Сара орж агуулахад байгаа зүйлийг авах ёстой байлаа. Харин хулгай орсон ганц баримт бол лац хөдөлснөөр л батлагдах ажээ. Гэвч хөдөлсөн юм огт алга. Харуулууд нүдээ чилтэл харж, хөлөө хөштөл зогсож амьсгаагаа түгжиртэл чагналаа, бас л өөрчлөлт гарсангүй. Үүр хаяарах дөхлөө.

	Сара агуулахад орсонгүй. Туршилт бүтэлгүй боллоо. Сара юу ч хийж чадахгүй нь гэж Бэйнс хатагтай, Листон нар сэтгэлээр унаж тэсэж ядан зогсоно.

	Сидни анхнаасаа л дургүйцээд байсан юм. Тэр л бүхнийг будилууллаа. Чамайг даа гэж Листон Сидниг занана.

	Сола зальтай амьтан, банкны бүх нууцыг мэдэж авчхаад туршилт амжилтгүй боллоо. Сара юу ч хийж чадахгүй нь гэж биднийг залилаад хожим ганцаараа эзэн суух гэж байгаа хэрэг гэж Бэйнс хатагтай доороо хавчганана. Гэвч автомат дохиог хоромхон зуур саатуулах ажил миний гарт байгаа юм чинь надгүйгээр яаж ч чадахгүй гэж өөрийгөө тайвшруулав.

	Эднийг ингэж сэтгэлийн дайнд автан хар санаандаа шатах гэж байтал профессорын байранд ажиллаж байсан Сола, Сидни хоёр Сараг дагуулан орж ирлээ.

	Бэйнс хатагтай тэсэж ядан,

	— Өөдгүй амьтад юу нь болохоо байчхаа вэ? гэж бараг хашхиран асуув.

	Сола хариуд нь бардмаар инээж,

	— Хатагтай та тайвшир. Туршилт амжилттай болсон. Хулгай орох тухай урьдчилж мэдсэн та нарт ч ажиглагдаагүй байна шүү дээ.

	Сара чи гадаа машин дотроос нөгөөдөхөө аваад ир. Бид одоо олзоо хуваацгаая гэх агшинд агуулахад байсан боодолтой цаас, ганц хүн даахааргүй ууттай төмөр ширээн дээр асгагдав.

	Бэйнс, Листон хоёр гайхан харж зогссоноо агуулах руугаа гүйж орж үзлээ. Үнэхээр тэнд байсан зүйл алга.

	Бэйнс нэг талаар «ид шидтэнд» бишрэх боловч нөгөө талаар итгэж ядан,

	— Лац ломбо, цоож, түлхүүрийг нь хөдөлгөлгүйгээр яаж авдаг байна? Сара ямар зарчмаар ажилладаг юм бэ? гэхэд Сола,

	— Бид ямар эрдэм шинжилгээний ажилтан биш. Бидэнд ямар хамаатай юм. Хурдтай ч юм уу, эсвэл орчныхоо хүмүүсийг унтуулдгийнх ч юм уу? Өөр ямар нэг аргаар ч авдаг байж болох юм. Тиймээ гэж Сидни өөд харахад тэр толгой дохилоо.

	Өнөөдрийн туршилтад Сара программыг биелүүлэхдээ бодит байдлыг судлан мэдээллийг тооцоолох машин тархиндаа өгч хамгийн аюулгүй бөгөөд хялбараар нь агуулахын нөгөө талын цонхоор орох нь зүйтэй гэсэн шийдвэр гарган гүйцэтгэснийг Сола бусдаасаа нууж,

	— Туршилт амжилттай боллоо. Өнөөдрийн байдлаас үзэхэд Сара маань автомат дохиог ч хөндөлгүй ажиллалаа шүү дээ гэхэд Бэйнс хатагтайн царай хувирав. Сола үгээ цааш үргэлжлүүлэн,

	— Гэвч маргааш шөнийн жинхэнэ үйл ажиллагаанд хийвэл зохих бүх л зүйлийг төлөвлөсөн ёсоор хийнэ гэв.

	Сола үнэхээр аймшигтай хүн. Яаж түүний гараас мултаръя даа гэж бодож зогссон электроникч Сидни:

	«Сара автомат хөндөлгүй ажиллалаа» гэж үнэмшилтэйгээр хэлснээрээ Бэйнс авхайг чичрүүлж байгааг нь хар аа.

	Энэ үг чухамдаа «Одоо чиний хэрэггүй» гэсэнтэй адил юм. Ингээд л хатагтай ноён Солад бөнжигнөж эхэлнэ дээ гэж Сидни бодлоо.

	Үнэндээ Сарагийн өнөөдрийн туршилт, ялангуяа тухайн байдалд зохицуулан хамгийн зохимжтой шийдвэр гарган ажилладаг нь Солад ихэд таалагдсан боловч бат бэх цоожтой саванд хэрхэн ордгийг нь дахин туршихын тулд хаанаасаа ч орох нүх, сүвгүй байшингийн битүү цементэн подвалын хаалгыг зузаан төмрөөр сольж гарын бугуй шиг бүдүүн төмөр өргөстэй цоожоор цоожлон, лацдаж дотор нь байгаа алимыг авхуулж туршсан нь бас л амжилттай боллоо.

	Энэ туршилтуудын үед профессорынд Солагийнхан ажиллаж бүх үйл ажиллагааг хянаж байв. Сара цүнхнээс гарч ирснээс хойш орчин тойронд байгаа зүйл, болж буй үйл явдлыг гэрлээс үл хамааран харж гэр руугаа өндөр давтамжийн долгионоор нэвтрүүлдэг ажээ. Энэ нь нэг ёсны телевизийн нэвтрүүлэгтэй төсөөтэй юм. Харанхуйд юм хардаг нь их сонин. Жирийн хүний нүд гадаад орчныг үзэгдэх гэрлийн үйлчилгээгээр мэдэрдэг бол Сарагийн нүд нь үзэгдэх гэрлээс өндөр давтамжтай, орчныг үл гэрэлтүүлэх чанартай долгионоор гар чийдэн тусгаж байгаа юм шиг харах зүйл рүүгээ чиглүүлж хардаг.

	Харин гэрэлтэй үед бол жирийн хүний нүд шиг л ажилладаг ажээ. Сара урьдчилан хийсэн программын дагуу тухайн асуудлыг өөрөө шийдэн ажиллаж байгаа нь профессорын байрны ханын дэлгэц дээр кино гарч буй мэт харагдана. Профессор Сараг дэлгүүр, хоршоо, гадуур дотуур ажилд явуулаад хэрхэн ажиллаж байгааг нь ингэж хянадаг байлаа. Хэрвээ Сара буруу ажиллах буюу өгөгдсөн программаас гажих явдал гарвал үйл хөдөлгөөнийг нь шууд удирдах зорилгоор Солагийн хүмүүс энд ажиллаж байгаа ажээ. Туршилтын үед Сара бие даан маш сайн ажилласан учир зөвхөн хянах үүрэг гүйцэтгэв. Харин жинхэнэ ажиллагааны үед авсан алт мөнгөө бусдад алдахгүй авахад удирдлага зайлшгүй хэрэг болно гэдгийг Сола мэдэж байлаа. Сарагийн өргөж чадах ачааны жингээс банкнаас авах алт, мөнгө, долларын нийт хүндийн хэмжээ ихгүй байсныг хүртэл туршилтаар тодорхойлов.

	Эри хотын банкийг үл мэдэгдэх ид шидийн аргаар тоносон тухай хэвлэл радиогийнхны сонирхлыг татсан ер бусын мэдээ түгж хотын сэргийлэх, шүүх, прокурорын ажилтнуудад эрэн сурвалжлах ажил эхлэв. Мөрдөн байцаагчдын баримтаас үзэхэд хүний мөр, гар хурууны хээ гарсан газар үгүй, дүрслэн хэлэхэд харуул манаач нарт үл үзэгдэх этгээд мөнгөний санг тохирсон түлхүүрээр онгойлгон оржээ гэсэн таамаглал гаргахаас хэтрэхгүй байв. Урьд өмнө гарч байгаагүй нарийн өвөрмөц дээрэм учир үнэрч нохой, электрон багаж, туршлагатай мөрдөгч аль аль нь ч энэ хэрэгт шонгүй. Хулгай дээрмийн хэргээр баян энэ нутагт хэрийн юманд анхаарал нь татагдахаа больсон хуулийнхны эрэн сурвалжлах ажил урьд өмнө байгаагүй өргөн цар хүрээтэй явагдах боловч хэргийн сэжим олдох шинжгүй. Харин саяхан Эри нуурын тохойд ямар нэг хүний цогцос байгаа тухай мэдээ цагдаагийн газар ирлээ. Энд аливаа дээрэм тонуулын дараа ул мөрөө устгах, нуугдах аргаа олохын тулд хүн амины хэрэг гардаг нь хэвшил болсон бөгөөд тэр нь ч бас уул хэргийг судлахад зохих хэмжээний эх сурвалж болдог болохоор «банкны» хэрэгтэй холбоотой байж болох юм гэж Эри нуур руу мөрдөн байцаагчид яаравчлан очлоо.

	Нуурын тэр тохойд цахлай эргэлдэн юу ч болоогүй юм шиг нуурын ус мэлтийн тэнгэрийн гүнийг үүлтэй, нартай нь хамт цэлэлзэх энгэртээ тэврэн энхрийлэх мэт зөөлөн давалгаа шидлэх нь ертөнцийн амьдралын эх бол ус мөн гэсэн үнэн үгийг санагдуулна. Бас гал усны гашуун зовлон гэдэг үг байдаг. Амьдралыг тэтгэгч ус маань заримдаа тэрслэгч ч болдог тал бий. Хөөрхий ямар хүн яагаад энд амьдралынхаа замын эцсийн цэгийг тавиа юм бол доо... Цагдаагийн газрын тусгай баг өмссөн хүмүүсийг ус руу орууллаа. Төдий их гүн биш нуурын энэ тохойн ёроолд хүний шалдан хөлийн хоёр тавхай цайран хөл нь нарийн шилбэнээсээ дээш цухуйж их бие нь элс шороонд дарагдсан хүний цогцсыг тэд оллоо. Энэ тухайгаа эрэг дээрх хүмүүст мэдэгдэж, байгаа байдлыг хөндөлгүйгээр зургийг нь авсны дараа элс шаврыг нь ухаж түүнийг гаргаж иртэл гарыг нь ард нь боож том төмөр туухай уяж живүүлсэн байлаа. Хөөрхий амьтан хүнд ачаандаа аргамжлагдан нуурын ёроолын элс чулууг нүүрээрээ шударсаар хэн болох нь танигдах аргагүй салмарч асгарах цус нь арвин усанд угаагдсаар нүд, ам нь мэдэгдэх юмгүй болжээ. Бөгсөн биеийг нь хувцас усанд тайлагдсан бололтой. Харин өмссөн цамцны нь ханцуй хүлээтэй гараас нь мултрах боломж үгүй учир ард нь чирэгдсэн байлаа.

	Хэн гэдэг хүн хэзээ яаж хорлогдсоныг нь судлуулахаар түүнийг шинжилгээний лабораторид яаралтай ирүүллээ.

	Хотын прокурорын таамаглаж байгаагаар энэ хүнийг хороогчид нь банк тоногчид байж болох ажээ. Хэдхэн цагийн дараа лабораторийн шинжилгээнээс үзэхэд түүнийг хүн буудаж алаад ул мөрөө баллахын тулд нуурын усанд живүүлсэн нь батлагджээ. Түүний өндөр, биеийн ерөнхий галбир, толгой нүүр, эрүүний нь ясны хэмжээг тооцоолох электрон машинд оруулан хотын иргэдийн дэлгэрэнгүй судалгааны үндсэн хэмжээтэй харьцуулан хийсэн дүгнэлтээс үзэхэд энэ хүн бол Эри хотын авто тээврийн хоршоонд ажилладаг Роберт Лоуэлл мөн гэж гарчээ.

	Роберт Лоуэлл хүнд хорлогдсон хугацаа нь хотын банкийг талсантай уялдаатай, яг таг хэлбэл нэг өдөр болсон нь мөрдөн байцаагчдын сонирхлыг ихэд татаж энэ хэргийг хотын прокурор Жорж Абернати удирдан мөрдөх боллоо. Тэр энэ хэргээр ажиллах мөрдөн байцаагчдыг өрөөндөө цуглуулан:

	— Робертын гэр орон, найз нөхөд, сүүлийн үед уулзаж учирч байсан шинэ танилууд, энэ бүгдийг нарийвчлан судалж надад илтгэ гэж үүрэг өгчээ.

	Роберт Лоуэлл Америкийн нэгдсэн улсын өмнө нутагт орших Даллас хотод ажилчны гэр бүлд төрсөн. Эцэг эх нь насаараа хөдөлмөрлөж олсон жаахан мөнгөө Робертыг сургахад зориулсан. Тэд ганц хүүгээ хүн шиг хүн болгож үл бүтэх хүнд уруу татагдаж гэмт хэрэгт өртөхөөс болгоомжилж үнэнч хөдөлмөрөөрөө амьдарч чадах жирийн хүн болгох л ганц зорилт тавьдаг байжээ. Робертыг дээд сургууль төгсөх жил хөөрхий эцэг эх хоёр нь өвчний учир 2 сарын зайтай талийгаач болцгоосон ажээ. Дээд сургууль төгссөний дараа ажилчин гаралтай Робертод Нью-Йорк хотод ажил олдохгүй учир Эри хотод шилжин ирсэн юм. Мөрдөн байцаагч Робертын ажиллаж байсан газар ирж түүний тухай асуухад манайд тийм хүн одоо байхгүй долоон хоногийн өмнө ажил тасалсан анхны нь өдрөөс эхлэн ажлаас нь бүрмөсөн халж оронд нь өөр хүн авсан. Тэр хаана юу хийж яваа нь битгий хэл үхэж үрэгдсэн нь хүртэл бидэнд хамаагүй гэж компанийн өндөр албаны түшмэл мэдэгджээ.

	Робертын оршин суудаг байрны ойролцоо түүнийг мэдэх хүн хараас хийсэн мөрдөн байцаалтын үед тэнд амьдардаг тэтгэвэрт гарсан нэг өвгөн:

	— Тэднийд нэг үзэсгэлэнтэй хатагтай ирдэг байсан. Тэр залуу энд энэ жил шилжиж ирсэн. Профессор Мойерсын охин гэж тэр надад ярьж байсан. Түүнтэй уулзаж учирч байсан бусад хүмүүсийг мэдэхгүй гэж мөрдөн байцаагчид хэлжээ.

	Энэ мэдээг сонссон цагдаагийн газар профессор Мойерс, хатагтай Сара нарыг сэжиглэн мөрдсөн боловч сураггүй алга болсон Сараг олсонгүй. Профессор Мойерс эмнэлэгт ухаангүй хэвтэж байгаа учир хүлээхээс өөр аргагүй болов.

	 

	* * *

	 

	Хотын прокурор ноён Жорж Абернати профессор Мойерсын хэвтэж буй эмнэлгийн эзэн доктор Жо Уолкоттай утсаар ярьж байна.

	— Ноён прокурор оо! Энэ хүн чинь танд тийм хэрэгтэй хүн үү?

	— Тийм ээ? Ямар ч байсан түүнийг ухаан оруулах хэрэгтэй байна.

	— Түүнийг ухаан оруулахын тулд ихээхэн зардал гарах ёстой. Тэгээд энэ хүн чинь мөнгөтэй эсэх нь үл мэдэгдэхээс гадна ах дүү төрөл садан гэж ирж уулзаж эмчилгээний мөнгө төлөх акт дээр гарын үсэг зурах хүнгүй учир одоо болтол манай эмнэлэгт тодорхой эмчилгээ хийх аргагүй байгаа хүн дээ гэж эмнэлгийн эзэн ноён Жо хэлээд ашгүй мөнгө төлөх эзэн олдох нь гэж баярлан:

	— Тэгээд прокурорын газар түүний эмчилгээний үнийг төлөх юм биз дээ гэж лавлан асуув.

	— Ноён Жо та чинь тун их тооцоотой ажилладаг хүн юм даа. Санаа бүү зов. Тэр үхдэл чинь профессор хүн, гэмт хэрэгт сэрдэгдэж байгаа юм. Прокурорын газар түүнээс байцаалт явуулахын тулд шаардлагатай бүхнийг хийх ёстой. Түүнийг нас барсан ч хөрөнгийг нь хураагаад таныг болон прокурорын хохирлыг төлүүлж орхино.

	— Тийм бол ноён прокурор оо! Маргааш гэхэд та түүнтэй ярилцах болно.

	— Баярлалаа ноён доктор оо! Гэхдээ тэр этгээд чинь ганц нэг уулзан ярилцсанаар хэргээ хүлээхгүй гэдгийг та бодолцож манай эрүү шүүлтийг даахуйц болгох хэрэгтэй шүү дээ! 

	— Мэдлээ. Ноён прокурор оо! Энэ бол болно, санаа зоволтгүй харин танай эрүү шүүлтийг даадаг болгоно гэдэг чинь эмчилгээний үнэ л нэмэгдэнэ гэсэн үг шүү дээ!

	— Би ойлгож байна. Дахин хэлэхэд мөнгөний талаар санаа зоволтгүй гэж андгайлъя.

	— Баярлалаа, ноён прокурор оо!

	— Баяртай, ноён доктор оо!

	Энэ мөчөөс хоёр хоногийн дараа ноён прокурор өрөөндөө гашуун навчин тамхи татаж түүндээ хордсон учраас толгой нь өвдөж, алд алдаар эвшээлгэн цэнхэр өнгөтэй хөнхөр нүдний нь хүрээгээр нулимс цийлэхэд товч даран нарийн бичгийнхээ даргыг дуудаж өтгөн найруулсан конъяктай хар хүрэн кофегаа захиалан ууж тамхинд хордсон биеэ сурсан зангаараа тайвшруулав. Гэвч хэсэг хугацаа өнгөрсний дараа зүрх нь цохилж энгэрийнхээ уутнаас дүгрэг цагаан эм авч амандаа хийтэл эмнэлэг дээр профессор Мойерсыг тагнаж байсан офицер орж ирлээ.

	— За ямар сонинтой вэ? гэж прокурорыг асуухад тэр офицер:

	— Профессор ухаан орсон.

	— Сайн байна. Ухаан ороод юу гэж байна. Яриаг нь бичсэн биз.

	— Бичсэн, ноён дарга аа! Үүнийг танд сонсгох гэж ирлээ гээд энгэрээсээ жижиг магнитофон гаргаж товчийг дарахад:

	— Би хаана байна аа? Юу болоо вэ?

	— Та ухаан алдаад арав хонолоо. Одоо таны бие яаж байна?

	— Бие хөшиж толгой эргэж байна. Намайг яаж эмнэлэгт авчраа вэ?

	— Манай эмнэлгийн түргэнийг дуудаад л

	— Хэн дуудаа юм бол!

	— Нэр нь хэн гэлээ дээ. Сара гэсэн бил үү? Нэг эмэгтэй дуудсан. Тэгээд таныг авах гээд очиход үүднийхээ байшинд таныг авчирсан байсан.

	— Хэн авчирсан юм бол!

	— Бодвол тэр хатагтай л байх даа. Өөр хэн ч байгаагүй юм чинь.

	— Тэгээд тэр эмэгтэй хаачсан бэ?

	— Үлдсэн. Тэд хэсэг хугацаанд чимээгүй байснаа:

	— Ноён доктор оо! Би гэр лүүгээ яаралтай яримаар байна. Туслаач!!

	— Та тайвшир, яарах хэрэггүй! Одоохондоо болохгүй. Учир нь та дөнгөж ухаан ороод байна шүү дээ! Сэтгэлээ тайван байлгах хэрэгтэй.

	— Намайг гэрт минь одоо аваачиж гэрээр эмчилж аль!

	— Болохгүй!

	— Яагаад болохгүй гэж! Би төлөх мөнгөтэй, түмэнд нүүртэй хүн шүү!

	— Өнөөдөртөө болохгүй гэдгийг таны эрүүл мэндийн төлөө эмч тушааж байна гэж ярилцсаныг сонсгоод офицер:

	— За эмчтэйгээ ярилцсан эхний ярилцлага энэ дээ? гэж прокурорын туршуул бялдууч түшмэлийг хэлэхэд прокурор:

	— Гадагшаа холбоо барих гэж их мэрийж байна аа! гэж бодолхийлснээ. Хааш нь хэнтэй юу ярихыг нь бичиж ав! чөлөөтэй яриул! гэж тушаав.

	 

	* * *

	 

	Харгис цагдаагийн газрын урхинд орсон өвгөн профессор хаашаа ч гарах эрхгүй хавчигдсаар эмнэлгээс шоронд хүргэгдэн иржээ. Профессорыг прокурор өөрөө байцааж байна.

	— ...Та эмнэлгээс оргох гэж хоёр удаа завдсан байна. Ямар зорилготой байсан юм бэ?

	— Харих л хэрэгтэй байсан юм. Товчоор хэлэхэд гэртээ санаа зовоод

	— Юунд нь зовдог билээ.

	— Манайд нэг... түгдэрснээ «багаж» залгаатай байх ёстой түүнийг салгах гэж. Профессор «багаж» гэж Сараг хэлж байгаа ажээ.

	— Багаж залгаатай гэнэ ээ! Түймэр гарахаас айсан юм уу? Түймэр гарах байсан бол энэ 10 хоногт таныг хүлээхгүй байлгүй гээд ёжтой инээмсэглэв.

	— Түүндээ ч биш дээ!

	— За яах вэ? Тийм байж. Та хэнтэй хамт амьдардаг билээ.

	— Ганцаараа

	— Прокурорын газар уйдсандаа тоглох гэж хүн баривчилдаггүй юм шүү!

	— Би ч тоглоогүй. Тийм ч тусмаа энэ эмнэлэг, шоронгийн дараа тоглох сонирхол надад ч алга.

	— Эртний грек оронд боолчуудыг боолчуудаар нь тамлуулж цирк тоглодог байсан. Манайд гэмт хэрэгтнийг тийм зорилгоор «туршлага» хийдэггүйг та бас бодолцоорой л доо. Ний нуугүй ярьсан чинь дээр байх шүү!

	— Сара хатагтайн тухай та яагаад ярихгүй байна гэж прокурор гэнэт мөртөө ер бусын тайван байдлаар асуухад

	— Та түүнийг яаж мэдээ вэ? Тэр одоо хаана байна! гэж профессор суудлаасаа босон ихэд сандран асуулаа.

	— Та суу, тайвшир! Америкийн цагдаагийн газрын мөрдөн байцаагчдад тэнэг хүн байдаггүй юм шүү.

	— Ингэхэд ноён прокурор оо! Намайг юунд энд авчирсан юм бэ? Юу болоо вэ? Надад ярьж өгөөч!

	— Та намайг байцааж байгаа биш! Би таныг байцааж байгааг эрхэм профессор ойлгохгүй байна аа даа!

	— Би чинь арваад хоног ухаангүй байсан хүн шүү дээ! Би юу ч мэдэхгүй байна.

	— Мэдэж байгаагаа ярь! Сара гэж хэн, хаанаас ирсэн юун хүн бэ?

	Түүнээс гадна таны ухаан алдсан шалтгаан чинь бас нууц байна. Энэ бүхний талаар ний нуугүй ярихыг хүсье гэхэд,

	Профессор Мойерс гүн бодолд орж хоёр гараараа толгойгоо түшин хэсэг зуур сууснаа: 

	— Миний ухаан алдсан шалтгаан бол яах вэ? Ажил төрөлтэй минь холбоотой юм. Нэг үгээр хэлэхэд өөрийн буруугаас болсон юм. Хамгийн гол нь Сара юу болоо вэ? Тэр одоо хаана байна. Арай гэмт хэрэг тарьсан биш биз гэж ер бишийн сандарч тэвдсэн царайтай прокуророос асуухад тэр үл тоомсорлосон ихэмсэг зангаар:

	— Тийм ээ! Маш том гэмт хэрэг тарьсан. Та энэ тухай мэдэж байсан юм шив.

	— Үгүй ээ! Би юу ч мэдэхгүй. Сара тэгэх ёсгүй.

	— За тойруулж давхиад яах вэ? Миний асуултад дэс дараатай хариулаарай.

	— Сара гэдэг чинь таны юу юм бэ? гэж прокурорыг асуухад профессор юу гэж хариулахаа олж ядан суухдаа:

	Хэрвээ би ухаан алдахаа мэдсэн бол Сараг юунд хамаагүй орхих вэ дээ. Тэжээлийг нь л салгахад хүрэлцээтэй байсан шүү дээ. Бас гарч болох аюулаас сэргийлэн цагдаагийн газар мэдэгдэх ёстой байв уу? Гэвч эдэнд итгэхээр эрхийдээ итгэсэн нь дээр байсан юм. Тэд яаж ч мэднэ. Харин одоо яах вэ? Үнэнээ хэлэхгүй бол цаг алдчих юм болов уу? Сара хаана байгаа бол гэж бодож суутал прокурор дахин хариулт шаардлаа.

	Профессор Мойерс эрс шийдсэн байдлаар.

	— Тэр чинь миний дөчин жилийн эрдэм шинжилгээний бүтээл гэж толгойгоо гудайлгасан хэвээр хариулахад прокурор гайхан:

	— Та юу ярьж байна? 

	— Үнэнээ л ярьж байна. Харин та Сара юу болсныг нь надад хурдан хэлж өгөөч гэснээ; Би чинь юу болж байна аа. Хамаг нууцаа энэ хүнд хэлчих болов оо доо. Ер нь ямар ч ухаантай асуугаад шалгаагаад байгаа юм билээ. Прокурор гэдэг нь үнэн л байгаа даа. За байз би чинь эмнэлэг дээрээс битүү машинаар хүргэгдэж ирэхдээ юу харлаа. Төмөр тортой алган чинээ цонхоор нэг харахад хотын төв дундуур явж байсан. Түүнээс хойш удалгүй, ойролцоогоор хориод минут яваад энд ирсэн. Тэгэхээр прокурорын газар мөн ч юм болов уу. Юу ч гэсэн хэнтэй ярилцаж байгаагаа тодорхой баримтаар мэдэж авъя гэж бодоод,

	— Би танд бүх үнэнээ ярихад бэлэн байна. Уучлаарай. Гагцхүү таныг хотын прокурор, би хотын прокурорын газар ирээд байгаагаа албан ёсны баталгаагаар мэдмээр байна гэхэд прокурор юун ч намжиртай юм гэсэн шиг тохуурхан инээснээ энгэрээсээ үнэмлэхээ гаргаж харуулаад тамга аваад ир гэж нарийн бичгийн даргаа дуудав.

	— Баярлалаа. Би танд одоо итгэлээ. Ноён прокурор оо. Тэр Сара чинь жинхэнэ хүн биш. Хиймэл хүн гэхэд прокурорын нүд томрон түшлэгтэй зөөлөн сандлаасаа урагш тонгойн,

	— Хиймэл хүн юм уу?

	— Тийм ээ.

	— Баталгаа байна уу?

	— Мэдээж хэрэг. Харин баталгаа энэ тэр гэхийн оронд юу болсныг нь надад хэлж өгөөч. Хэрэв тэр хүнд олзлогдсон бол маш аюултай. Бидэнд хугацаа л хожих хэрэгтэй болно. Ойлгож байна уу? гээд профессор суудлаасаа босож ирлээ. Угийн хуурч мэхлэх зангүй өвгөн эрдэмтний гялгар халзан дух, ядарч цонхийсон цагаан царайд нь үнэн сэтгэлийн гэрч болон хөлс нь бурзайсан харагдана.

	— Үнэхээр тэр таны бүтээсэн хиймэл хүн юм бол таныг баривчилсан маань зөв болох нь ээ!

	— Тэр нь яах вэ дээ! Хөгшин надаар оролдоод яах вэ?

	— Тэр одоо хаана байгаа юм бэ?

	— Тэр одоо хаана байгаа нь бүү мэд! 5 хоногийн өмнө хотын банкийг үл мэдэгдэх ид шидийн аргаар тоносон, бас хүн амины хэрэг гарсан. Амь насаар хохирогч нь танай Саратай уулздаг байсан. Ийм л байна даа!

	— Тэгвэл Сара хүнд олзлогдсон хэрэг! Ноён прокурор оо! Манайд очъё! Түүнийг манайд байгаа аппаратаар дуудахаар хаа ч байсан ирэх ёстой. Дараа нь учир нь олдоно гэв.

	 

	* * *

	 

	Профессор лабораторидоо орж ирэнгүүт Сараг дуудах багаж төхөөрөмжөө залгаж дуудлагын товч дараад уртаар санаа алдаж,

	— Одоо тэр ирнэ. Хаана хэнтэй уулзаж, юу хийж байсан нь түүний ойд бичигдсэн байх ёстой. Түүний уураг тархийг энэ машинд залгаад л бүх нууцыг нь кино үзэж байгаа юм шиг харж болно гээд өвгөн Мойерс санаа нь амарсан бололтой зөөлөн сандал дээрээ суулаа. Прокурор, Сара юу бүтээж чадах, түүнийг хэрхэн яаж хийсэн тухай дэлгэрэнгүй асууж лавлаж байтал нүд булаам үзэсгэлэнтэй бүсгүй Сара тэдний дэргэд хэдий нь ирчихсэн,

	— Эрхэм профессор оо таны дуудсан ёсоор ирлээ гэж хэлэв.

	— Сара чи хаана юу хийж яваад ирэв.

	— Мэдэхгүй гээд хоёр мөрөө хавчив.

	— Яагаад мэдэхгүй гэж. Энэ тухай хэнд ч үг бүү дуугараарай гэж шинэ эзэн чинь тушаагаа юу? Аль эсвэл чиний ямар нэг хэсэгт чинь гэмтэл тохиолдоо юу? гэж профессорын санаа ихэд зовсон шинжтэй асууж аргадаж байгааг харахад хэрвээ Сара жинхэнэ хүн байсан бол залуу хатагтайгаа эрхлүүлчихсэн юм гэж ойлгогдмоор ажээ.

	— Үгүй

	— Чи тэдний эрхэнд яагаад орчихсон юм бэ? Хамгаалалт ажилласангүй юу? гэхэд Сара бас л мэдэхгүй гэв.

	Профессор прокурорт хандаж санаа зоволтгүй одоохон гээд босож Сараг хүний суудаг суудлаас арай өөр, суудал нь гүн хонхойсон суудалд шигтгэн суулгаад толгойд нь эртний монголчуудын авгай нарын өмсдөг байсан дөрвөн чихтэй тоорцог адил эргэн тойрон хүрээгээр нь шүр сувдаар гоёсон юм шиг улаан, ногоон гэрэл, том жижиг товруу бүхий малгай буюу нэгэн ёсны аппарат өмсгөлөө. Энэ аппарат телевизийн том дэлгэцтэй утсаар холбогдсон байв. Дэлгэцнээ өнгөт туяа гэрэлтэн гарч хэсэг хугацаанд жирэлзсэнээ мэлийсэн цагаан болж нэвтрүүлэггүй суваг дээр тавьсан телевиз шиг боллоо. Профессор Сарагийн толгой дээрх тоорцгийн товч, бариулуудыг эргүүлж тохироог шалгасан боловч юу ч гарахгүй хэвээрээ. Сарагийн болон бусад багаж төхөөрөмж эвдрэлийг шалгалаа. Эвдэрч гэмтсэн юм алга, бүгд хэвийн ажиллагаатай. Сарагийн ойд бичигдэж хадгалагдсан зүйлийг богино хугацаанд шалгаж мэдэхийн тулд хурд ихтэй электрон машин залгаж ажиллууллаа.

	Хэдхэн секундийн дараа түүний ойд зөвхөн харанхуй шөнийн хотын байдлыг нисэх онгоцоор дээрээс нь харж байгаа юм шиг олон өнгийн гэрэл ярайн өндөр байшингууд шөнийн гэрэлд танигдах төдий харагдаж байснаа профессор, прокурор хоёрын ярилцан сууж байсан саяхны байдал гараад өөр юу ч харагдсангүй.

	Энэ бол профессорын дуудлагыг хүлээж авангуут Сара хотын дээгүүр нисэж яваагаас хойших зүйл л ойд нь бичигдсэнийг гэрчилнэ. Профессорын царайд сандрал илэрч: Яана аа! үнэхээр ч алга. Сарагийн толгойд урьд нь бичигдсэн шинжлэх ухааны мэдлэг ч алга болчихсон байна. Бүгдийг нь арччихсан байна. Тийм ээ! арччихсан байна гэж прокурор өөд аргаа барсан байдалтай харахад:

	— Хэн арчдаг билээ! гэж прокурор хүйтэн бөгөөд үл итгэсэн харцаар Мойерсыг харав.

	Тэгтэл профессор:

	— Ингэхэд арчигч аппарат маань хаана байна аа гээд түүний байх ёстой газар руу харснаа: тийшээ гүйн очиж юмны цаагуур наагуур, шүүгээ дотор тэр л хавиар хайлаа.

	— Алга!!! Алга болчихжээ гэж дахин дахин прокурор өөд харан хоолой нь үл мэдэг чичрэн хэлэх нь түүний дээд зэргээр харамсаж байгааг илтгэв.

	— Арчигч аппарат алга болсон нь хатагтайн ой ухаанд юу ч үгүй болсонтой холбоотой гэж та үзэж байна уу?

	— Тийм ээ! Хамгийн гол нь арчигч аппаратыг хулгайлснаар дайсан өөрийгөө нууцалж чадсан байна.

	— Ноён профессор оо! Хэзээ хэн яаж танайд орж хулгайлчихдаг байна даа! Та надад ярихдаа манайд гаднаас хэн ч орох бололцоогүй, найдвартай хамгаалагдсан гэж хэлсэн шүү дээ!

	— Тийм л дээ, гэхдээ Сараг эрхэндээ оруулсан тохиолдолд тэр бүгд юу ч биш! гэж профессорыг хэлэхэд прокурор хэзээнээс хүн байцааж сурсан зангаараа огцом бөгөөд сүртэй дуугаар,

	— Тэгвэл Сара яаж олзлогдсон байж таарах вэ? гэж лавлахад профессор Мойерс жирийн ухаалаг тайван байдлаараа «Техник бол техник» гэмтэх явдал байдаг. Тэр битгий хэл хүнд ч гэнэдэх явдал байдаг шүү дээ. Сараг ямагт суурин байдалд байлгасан бол би гэнэт ухаан алдаад хэд ч хоносон тэр ямар нэг хэрэг тарьж чадахгүй сэн гэхэд прокурор:

	— Ингэх тухайд ноён профессор та юунаас болоод ухаан алдсанаа одоо ярих юм биш үү?

	— Шинжлэх ухааны ямарваа амжилтад хүрэхийн тулд багагүй бартаа туулах хэрэгтэй болдог. Энэ бартаа нь ялимгүй ч гэсэн бүдэрч унаад хөлд орж буй хүүхэд шиг духаа шалбалах ч явдал гардаг. Техникийн аргаар хиймэл хүнийг бодит хүнтэй төстэй хийж болж байгаа боловч гаднын аюулаас тухайлбал дайсагнагч этгээдээс учруулж болох ямар нэгэн аюулын талаар урьдчилан харахад хэцүү учир түүнийг хамгаалах асуудал бүрэн шийдэгдээгүй байгаа юм.

	Хамгаалалтын найдвартай аргын талаар олон жил эрэл хийсний дүнд хэд хэдэн арга олсны нэгийг нь туршиж байгаад би ухаан алдсан бололтой гэхэд прокурор учрыг лавлан асуух гэж профессор руу эгцлэн хартал профессор үргэлжлүүлэн:

	— Энэ аргын мөн чанар нь эсрэг талын дайсагнагч үйл ажиллагааны хариуд тодорхой хугацаагаар ухаан алдуулах үйлчилгээтэй электрон багаж байгаа юм.

	— Яагаад танд тэр ухаан алдуулагч аппарат чинь үйлчилдэг билээ? Тэр чинь.. гэтэл профессор үгийг нь таслан:

	— Тийм ээ! Дайсанд үйлчлэх ёстой. Гэвч хүний бодож санаж байгааг мэддэг мэдрүүл нь тэр үед тохируулагдаагүй байснаас болсон хэрэг гээд профессор босож энэ багаж маань энд байх ёстой гээд ширээн дээрх осциллографын урдаас томоохон товчны хэмжээний аппарат үзүүлэв.

	— Ноён профессор оо! Ер нь хатагтай Сараг зохион бүтээсэн гол зорилго нь юу вэ?

	— Хүн гэдэг хамгийн найдвартай, хамгийн нарийн зохион байгуулалттай байгалийн шалгарлаар бүтээгдсэн автомат систем.

	Ийм автомат бүтээж чадвал шинжлэх ухаан техникийн тухайн түвшнийг илэрхийлэх нарийн хэмжүүр болох ёстой.

	— Тэгвэл ийм үзэсгэлэнтэй хатагтайг хийсэн учир юу вэ?

	— Хорвоогийн хамгийн үзэсгэлэнтэй уран бүтээл бол эмэгтэй хүн. Хоёрдугаарт аливаа нарийн ажилд эмэгтэй хүн илүү ур дүйтэй ханддагийг ноён прокурор надаар хэлүүлэх юун.

	— Сара ямар авьяастай вэ?

	— Юуг сайн чаддаг вэ? гэсэн үг үү?

	— Тийм ээ!

	— Хамгийн гол нь Сара бол миний эрдэм шинжилгээний ажлын найдвартай туслагч. Тэр электроноо, кибернетик, хими, физикийн иж бүрэн мэргэжлийг эзэмшсэн хүн. Ийм өргөн мэдлэгийг бодит хүн эзэмшихэд цаг хугацааны хувьд бололцоо үгүй. Уучлаарай! Үүгээрээ хиймэл хүний давуу тал оршино.

	Яагаад вэ? гэвэл тэр номын нэг хуудсыг хараад л ганцхан секундийн дотор ойдоо хадгална. Номыг ийм хурдаар бүгдийг уншиж дуусгаад өгөгдсөн программын дагуу тухайлбал сонирхсон асуудлаар ойдоо бичигдсэн зүйлийг дуудаж гол дүгнэлтийг хийнэ. Энэ бүхнийг хийхэд секундэд хэдэн арван сая, үйлдэл хийх хурдтай тооцон бодох машин гүйцэтгэнэ.

	Ийнхүү миний дуртай сэдвээр холбогдох ном сэтгүүлийг уншиж ойлгоод гол үр дүнг нь ярьж, шаардлагатай зураг схем, графикийг самбарт үзүүлэн миний дэвшүүлсэн асуудлын талаар дэлхийн төвшинд хийгдэж буй шинэлэг зүйлийг маш богино хугацааны дотор надад мэдээлдэг юм. Гэхдээ сэтгэдэг машины үйл ажиллагаа нь хүний ой ухааныг тодорхой нөхцөлд дуурайж чадах боловч ургуулан бодохдоо нэлээд доголдолтой юм. Тухайлбал хиймэл хүн юмыг бодож хариулна гэдэг бол урьд өмнө үзэж харж, сонсож мэдээд ойдоо хадгалагдсан зүйлийг дуудаж шийдэх гэж буй асуудалтайгаа жиших журмаар зөв хариу болох хамгийн их магадлалтай зүйлийг тооцоолон гаргадаг. Тухайлбал Сара хайр сэтгэлийн сэдэвтэй ямар нэг кино, жүжиг үзээгүй, ном уншиж бүрэн ойлголт аваагүй бол хайр сэтгэлийн тухай гэнэт асуулт тавивал юу ч хариулж чадахгүй энэ талаар бодох чадалгүй гэсэн үг. 

	— Түүнээс гадна гэр орны ойр зуурын юуг тэр хийж чадах вэ?

	— Зааж хэлж өгсөн ажлыг тухайлбал гэр орон цэвэрлэх, хоол унд бэлтгэх, дэлгүүрт худалдаа хийх, цэцэрлэг мод янзлах бүхнийг тэр хийж чадна. 

	— Ноён профессор оо! Хулгай хийхийг бол чадах уу?

	— Би тийм зүйлийг заагаагүй! Тийм зорилго ч байхгүй гэдгийг прокурор танд ойлгогдохоор ярьсан гэж бодож байна. 

	— Ярих нэг хэрэг! Бодит баримт өөр хэрэг шүү дээ! Ноён профессор! Бидний энэ удаагийн ярилцлагаас таныг зөвтгөх ямар нэгэн бодит баримт олсонгүйдээ би харамсаж байна. Хатагтай та хоёрыг баривчлахаас өөр арга алга даа гэж прокурор хэлэв. 

	 

	* * *

	 

	Эри хотын цагдаагийн газрын шоронд Профессор Мойерсыг олон хоног хорьж байцаалт эрүү шүүлт тулгаж байснаа учир нь үл ойлгогдох шалтгаанаар гэнэт суллаж гэрт нь хүргэж иржээ. Эрэн сурвалжлагч, мөрдөн байцаагчдын эрж хайж байгаа хэргийн ул мөр олдсон эсэх нь бүү мэд! Хийгээгүй хэргийн төлөө байцаагдаж байхдаа шоронгийн чийгтэй бүгчим агаараар уушгиа хордуулан дахин эрүүл агаартай золгохгүй нь дээ гэж! бодож байсан өвгөн профессор гэнэт суллагдсандаа гайхсан боловч түүнийг хүлээж байсан эрдмийн их ажилдаа эргэн очих болсондоо туйлын их баярлан бүхнийг умартан амрагийнхаа хамт гэр орноо янзлан бүтэн өдрийг авлаа. 

	Үдэш болоход профессор олон хоног тавтай амраагүй болохоор энэ удаа эртхэн орондоо орлоо. Хуучин заншлаараа Сара хатагтай номын сандаа үлдэж шөнөжингөө ажиллах ёстой байлаа. Унтаж амрах хүслэн профессорт их байсан боловч элдэв зүйл толгойд нь эргэлдэн бодол санааг нь эзэмдээд эргэн! хөрвөсөөр шөнө дундыг сэрүүн биш унтаа биш, зүүдэлсэн биш зөгнөсөн биш хоёрын хооронд өнгөрөөлөө. Тэгж тэгж арай ядан зүүрмэглэж байтал өрөөнийх нь хаалга сэв хийтэл нээгдэн харанхуй дунд өөр руу нь хэн нэгэн хүн гэтээд байх шиг профессорт санагдлаа. Дахин амьсгаа даран чагнаваас унтлагын том өрөөний голоор үнэхээр нэг хүн өөр руу нь ойртон яваад байгааг мэдэрлээ. Профессор сэмхэн гараа явуулж шургуулга дээр байгаа чийдэнг асаагаад хартал Сара нэг гартаа урт чинжаал барьчихсан чээж руу нь дүрэх гэж бэлтгэсэн бололтой далайн зогсож байлаа. 

	Профессор гайхан:

	— Сара чи яах гэж байна гэхэд

	— Би даалгаврын дагуу л ажиллаж байна гэж хэнэг ч үгүй хэлэв. 

	— Хэний даалгаврын дагуу?

	— Энэ нууц. Би мэдэхгүй гэхэд тэр олон юм шалгаасангүй Сараг дагуулан лабораторидоо орж түүнийг нөгөө суудалд нь суулгаад «тоорцог»-оо өмсгөж телевизийн дэлгэцийг залгалаа. 

	Сарагийн ойд хийгдсэн нууц шифрийн утга тооцоолон бодох машинаар дамжин дэлгэц дээр бичигдэв. Аймшигтай юм. Яг энэ шөнийн 3 цаг 12 минутад саяхан болсон үйл хэргийн дагуу профессорыг хутгалаад тооцон бодох машинд хадгалагдсан техникийн нууц зааврыг ойдоо бичээд хотын захын дүүргийн К770 дугаар цэг дээр энэ шөнийн 4 цагт бэлэн бай гэсэн программ байлаа. Энэ нууц даалгаврыг хэн өгсөн байж таарах вэ? Хэрвээ би амжиж гэрэл асаагаагүй бол өдийд бие цогцсыг минь тэжээгч шингэн шалан дээгүүр урссан байх байжээ гэж Мойерс өвгөн бодоод: Хэн үүнийг хийв. Хэн байж таарах вэ? гэж бувтналаа. 

	Хиймэл хүн дайсан этгээдийн зэвсэг болж хүн төрөлхтөнд гай гамшиг тарьж байгаа хэрэг болох нь ээ! За одоо алдаагаа яаж засах вэ? Америк эх орон маань ч арчаагаа алдаж гүйцэж дээ! Хаа л бол хаана аллага таллага! Дээрэм хулгай! Энэ олон баячуудын ихэнх нь ер нь бараг бүгд л хүний хүч хөрөнгөөр баяжсан улс. Өвлөж авсан хөрөнгөнийх нь эзэд мөнгөний төлөө нөхрөө алж талж, ов заль, хээл хахуулаар л баяжиж амьдарч явсан улс шүү дээ! Энэ орны хувь заяаг аврах юмсан. Чухам яаж! Юунаас эхлэх вэ?гэснээ урьд өмнө бодож боловсруулж явсан нэгэн аргыг яаралтай туршин хэрэгжүүлэхээр профессор шийдлээ. 

	Энэ бол шинэ багаж хийнэ гэсэн үг. 

	 

	* * *

	 

	Сүүлийн хэдэн сарын байдлаар Эри хотын эмнэлэгт хэвтэж эмчлүүлэх хүний тоо урьд өмнө үзэгдээгүйгээр цөөрсөн нь дэлхийд гайхуулсан дуулиан боллоо. Ялангуяа халдварт өвчнөөр өвчлөх хүний тоо үл мэдэгдэх шалтгаанаар эрс буурсныг шүтлэгтэй нэг нь ер бусын далдын хүч бурхны ивээлээр элдэв өвчин устаж аз жаргалыг америкуудад авчирлаа гэсэн үгс сонин хэвлэлд бичигдэх боллоо. Үгүй ээ! Энэ худал. 

	Америкийн эмнэлгийн шинжлэх ухааны гайхамшиг хүн төрөлхтнийг аварлаа. Америкууд аз жаргалын эцэг боллоо гэж нөгөө хэсэг нь цэцэрхэнэ. Харин эмнэлгийн байгууллагын эзэд баян ноёдын орлого хаагдаж сэтгэл санаа нь тарчлан шөнийн нойр хасагдаж эхэллээ. Зарим эмнэлгийн газар орон тоогоо цөөлж, эмч, сувилагчийн мэргэжлийн хүмүүс таарч тохирох ажил хайх боллоо. 

	Ийм байдал гараад төдийлөн удаагүй байтал бас нэг үл мэдэгдэх гайхамшигт үйл явдал гарч «Хүн амьдаараа хөшөө болдог өвчний тухай» яриа амнаас ам дамжин яригдах боловч энэ тухай хэвлэл радио таг дуугүй байгаа нь ноёдын нэр хүндэд харш зүйл байх гэлцэн хүмүүс ярилцах боллоо. 

	«Амьд хөшөө» өвчнөөр өвдсөн хүн хаашаа ч хөдөлж чадахгүй нүд нь бүлтгэнэн эргэлдэж туслаарай та минь гэж хашхиран зогсоно. 

	Сүүлийн үед ийм өвчтөний тоо нэмэгдсээр Эри хотын нэлээд эмнэлгийн газар амьд хөшөөгөөр дүүрчээ. 

	Эмнэлгийн эзэд мөнгө хайрлахгүй төлөх өвчтөнтэй болж баярлавч, эмчилж чадахгүй байгаа учир орлого нь орохгүй бас л зовооно. Өвчтөний ухаан санаа саруул ууж идэх нь эрүүл боловч ямар ч эмчилгээ хийсэн хөдлөхгүй хэвээрээ байгаа нь гачлантай. 

	Энэ олон амьд хөшөөний хэлбэр дүрс олон янз байвч ихэнх нь гар буугаар буудах гэж гох дарах үедээ, зарим нь хутга далайж байхдаа, нөгөө нь хүн багалзуурдах гэж байгаа бололтой гараа сарвайлган дайрч байгаа зэрэг хөдөлгөөнийхөө үед хөшөө болон харгис гэмт хэрэгтний шийдэж улайрсан дүр төрх нүд нүүрт нь тодрон байгаа нь аймшигтайгаар барахгүй тэдэнд туслах гэж ирсэн хүн буцаж зугтмаар ажээ. 

	Энэ үед амьд хөшөөнүүдийг хэрхэн эмчлэх, яагаад ийм өвчин тусдаг тухай эрдэм шинжилгээний өгүүллэг, зөвлөмж профессор Мойерсын нэр дээр хэвлэгдэн, сонин хэвлэлд сонирхолтой мэдээ, найруулал нийтлэгдэж эхлэв. 

	Мөн амьд хөшөө өвчин тусаж профессор Мойерс, хатагтай Сара нараар эмчлүүлж эдгэрсэн хүмүүс эмнэлгийн газруудаар явж энэ өвчнөөр яаж өвчилсөн хэрхэн яаж эмчлүүлсэн тухайгаа ярьж, лекц уншиж биет ухуулга хийж байлаа. 

	Профессорын эрдэм шинжилгээний сүүлийн үеийн судалгааны үр дүнгээс үзэхэд:

	... Гэмт хэрэг өдөөгчдийн уураг тархинд зохих өөрчлөлт гарч «энэрэл» хэмээх эд эсийн идэвхжил сулран ашиг хонжоо хайж жирийн хүнийг хорлох тухай бодол хүний оюун ухааныг эзэлж эхлэхээс түрүүлэн түүнийг зогсоох эсрэг үйлчилгээ (энэрэл эсийн ажиллагаа) зогсдогийг туршлагаар баталсан байна. 

	Өөрөөр хэлбэл хэвийн уураг тархитай хүн бусдыг хорлох дээрэмдэх, алах, талах тухай бодож эхэлбэл «Хөөрхий амьтныг тэгж хорлоод яах вэ? дээ. Адилхан л амьдралын төлөө тэмцэж яваа хэрэг. Тийм балай юм хийж яаж болох вэ? гэж автоматаар бодогдон харгис үйл хийх тухай төсөөллийг зогсоодог. Энэ бол тархины «Энэрэл» эсийн үйл ажиллагааны үр дүн гэж тайлбарладаг. 

	Гэмт хэрэгтний хорт үйл ажиллагааг зогсоох зорилгоор хүний уураг тархийг өндөр давтамжтай тусгай долгионоор хоромхон зуур шарвал идэвх нь суларсан энэрэл эсийн үйл ажиллагаа сэргээх ёстой гэсэн таамаглалыг профессор дэвшүүлэн өөрийн үнэнч шавь нарын хамт сүүлийн хэдэн сар ноцолдсоор хийсэн багаждаа «энэрэл» гэдэг нэр өгөөд Сарагийн тархинд байрлуулан туршлаа. Гэтэл уул багаж түүнд тохирохгүй байгаа бололтой хүний гар хуруу, хоол ундны үлдэгдэл харахаараа Сара хатагтай айж солиотой хүн шиг ухарч зугтаад болдоггүй. Хүний тархины бичил махбод, тэдгээрийн хоорондын уян холбоог атомын төвшинд задлан харж гэмт хэргээс урьдчилан сэргийлэх мэс заслыг гудамжид яваа үл таних хүнд ч гэсэн зөрөөд өнгөрөх агшинд хийх чадалтай энэ багажаар энгийн зүйлийг харахад түүн дээр үржиж байгаа төрөл бүрийн бактериуд өвчин үүсгэгч халдварт ба энгийн нянгууд арвалзан хөдөлж Сарагийн эгдүү, айдсыг хүргэж байсан ажээ. 

	Арга ч үгүй биз ээ! Эд эсийн атомыг задлан харж чаддаг юм чинь нянгууд арслан бар шиг байлгүй яах вэ? Хөөрхий Сара хүнийг дуурайсан болохоор айлгүй яах вэ? Тэгэхлээр Сараг түмний дунд туршилтад оруулж болохгүй нь яах вэ? гэсэн асуулт тулгарахад профессорын нэг шавь Сарад туяагаар ариутгагч байрлуулъя гэсэн санал гаргав. 

	Профессор бодол хийснээ уул саналыг зөвшөөрч туяагаар ариутгагч маань автоматаар ажилладаг байвал зохино. Өөрөөр хэлбэл хэзээ халдварт нян, өвчин үүсгэгчид харагдана тэр үед нь ариутгагч ажилладаг байвал сайн гэж зөвлөснөөр хатагтайд туяагаар ариутгагч багаж хийж тавьснаас хойш тэр «Энэрэл» багажийнхаа хамт олны дунд чөлөөтэй явах бололцоотой болсон юм. 

	Ийнхүү Эри хотын эмнэлгүүдэд ирж эмчлүүлэгчдийн тоо цөөрсөн нь ойлгомжтой. Харин амьд хөшөө өвчин гарсан нь энэрэл багажтай холбоотой. 

	«Энэрэл» багаж нь эргэн тойрондоо байнга шинэ маягийн цахилгаан соронзон долгион цацруулна. Энэ долгионоор шаруулсан тухайлбал Сарагийн хажуугаар нэгээс цөөнгүй удаа 100 метрээс дотогш зайтай зөрж өнгөрсөн хэн нэгэн хүн хожим нь хэзээ нэг цагт гэмт хэрэг үйлдэхийг завдсан тэр үед нь уураг тархинаас нь хэт идэвхэжсэн «энэрэл» эсээс «зогс» гэсэн дохио зөөлөн холбоогоор дамжин био импульс хэлбэртэйгээр бага тархинд огцом өгөгдөж хөдөлгөөнийг нь зогсоодог. 

	Ийм байдлыг амьд хөшөө гэж нэрлэжээ. 

	Энэ нь хүний амь насанд хоргүй боловч тухайн хүний уураг тархины ажиллагаанд эхээс заяасан өрөвч зөөлөн сэтгэл, үнэнч шударга амьдралын үр үндэс урган бий болж «Энэрэл» эсийн идэвхжилийг гаднын хүчээр биш дотоод сэтгэлийн үйл ажиллагаагаар сэргээвэл хэвийн байдалд ордог ажээ. Энэ бол уул гэмт хэрэгтэн бүрэн хүмүүжиж эгэл жирийн хүн болсныг батлах бөгөөд ийм хүн дахин хэзээ ч гэмт хэрэг гаргахгүй. 

	«Энэрэл» эсийг идэвхжүүлэхийн тулд урьд өмнө байсан бүх гэмт хэргээ нэгд нэггүй хүлээж түүндээ өөрөө дүн шинжилгээ хийж аливаа юмыг материалист бодит байдлын үүднээс ойлгож мэдэрч чаддаг болсон байх нь гол эмчилгээний арга мөн гэж ном хэвлэлд дэлгэрэнгүй бичигджээ. 

	Энэ бүхэн америкийн ноёдын сэтгэлд үл нийцэн «Энэ чинь юу болж байна аа! Америк улс аяндаа коммунистуудаар дүүрэх болж байна уу? хэмээн газар дээр нь ирж шалган танилцахаар Нью-Йоркоос хэд хэдэн ноёд ирж Мужийн сайд, Эри хотын дарга, прокурор тэргүүтнийг дагуулан эмнэлгүүдээр орлоо. 

	Амьд хөшөөнүүдийг намхан тэргэнцэр дээр байрлуулж сувилагчид түрэн эмнэлгийн хонгилоор эгнүүлэн зогсоосон нь үнэхээр айдас, зэвүү хүрмээр... 

	Бидний танил ноён прокурор Жорж Абернати дээдсийнхээ хамт ихэмсэг зантай дээгүүр харан энэ өвчин чинь халдвартай юм биш байгаа гэсэн шиг алхаж явснаа гэнэт зогтусан царай нь хувирлаа. Тэр буудах гэж байгаа дүртэй эмч Сола Беллоугийн амьд хөшөөнөөс нүүрээ буруулан хүний араар нуугдан хажуугаар нь өнгөрлөө. 

	Энэ мөчид ноён Жорж Абернатийн тархинд өнгөрсөн үйл явдал эргэлдэн Би одоо яана аа! Энэ өвчин чинь бүх хийсэн хэргээ тоочин түүнийгээ баталж байж эдгэрдэг гэсэн. Сола Беллоу эрүүл саруул явахын тулд хэзээ нэг цагт бүх үнэнээ хэлнэ. Би ингээд өнгөрдөг байжээ. Энэ бүхэн зальт Люси Бэйнсээс л болж байгаа юм гээд хийсэн хэргээ дараалан бодлоо. 

	Би профессорынд очсон тэр мөчөөс банк тоногчдыг мөрдөх ажилдаа шуурхайлан орсон билээ. 

	Сара профессорын дуудлагыг аваад нисэж ирэхдээ Эри хотын шөнийн байдлыг харж ойдоо хадгалсан баримтаас тэр хатагтай чухам хаана хоригдож байсан орчныг нь нэлээд нарийвчлалтай тогтоосон юм. Тэгэхдээ яг байшинг нь хараахан олж чадаагүй байлаа. 

	Энэ их ажлын чөлөөгөөр зав гаргаж өөрийн нууц танил банкны ажилтан хатагтай Люси Бэйнстайгаа хотын язгууртнуудын ямбалдаг нэгэн ресторанд сууж хорвоогийн хэдэн мөчийг хоёр биедээ зугаатай өнгөрүүлсэн сэн. 

	Би одоогоос таван жилийн өмнө хэргийн мөрдөн байцаалтын үед гэрчийн этгээдээр хатагтай Люси Бэйнсийг дуудаж албан тасалгаандаа ирүүлснээс хойш түүнтэй танилцсан. 

	Түүгээр ч барахгүй дотно танилцсаны хүчинд түүнийг нэгэн удаагийн хэргээс хэлтрүүлсэн удаатай. 

	Язгууртны рестораны нам гүм саруул сайхан энэ орчинд тусгайлан зассан хагас задгай өрөөнд хоёулхнаа чөлөөтэй ярилцаж ширээн дээр минь амтат жүрж, английн виски, францийн дарс, дуртай юм бүхэн өрөөтэй байв. 

	Бидний нууц яриаг хатагтай Люси эхлэн:

	— Эрхэм минь чи саятан болохыг хүсдэг үү? гэж асуухад би:

	— Ийм асуултад цөхөрсөн хүн л үгүй гэж хариулах байх даа гэхэд тэр цааш:

	— Тэгээд юу саад болоод байгаа юм бэ?

	— Ашиг өгдөг жижиг үйлдвэр барих эх үүсвэр дутаад байгаа юм. 

	— Эдийн засгийн хувьд уу? Мэргэжлийн хувьд уу?

	— Аль аль нь. Гэхдээ эдийн засгийн хувьд чамдаа гэж хэлэхэд хэрэгт татагдсан язгууртны хахуулын мөнгө хүрэлцээтэй болчихсон байсан юм. Би гэдэг үрэлгэн амьтан юмаар юм хийж чадах биш дээ. Заримдаа би бодохдоо нэг л өдөр энэ албан тушаалаас огцроход миний орлого хаагдаж харж хандаж, ханилж найзалж байсан хүмүүс ч үгүй болох мэтээр дүрслэгдэх юм гэхэд хатагтай Люси:

	— Ханилж найзалж явдаг хүн гэж намайг л хэлж байна даа. 

	Ингэхэд намайг дээгүүр үнэлдэг байх нь ээ. Сайн хэрэг гэж бодсон бололтой:

	— Чи бид хоёр хамтраад ажиллавал саятан болоход амар юм биш биз гэв. 

	 — Яаж? гэж лавлахад

	— Саятан болно гэдэг амаргүй тул хариулт амархан биш! Харин яаж гэдгийг хэн хэн маань бодох хэрэгтэй. Миний энэ санал зүгээр л нэг амнаас гарсан хий биш! Надад бол үндэслэл бий. 

	Дөч руу дөхөж байгаа нөхөргүй эмэгтэй хүнд саятан байснаас сайхан нөхөртэй болсон нь дээр ч байж болох юм. 

	— Үүнийг чи ойлгох болсон биш үү! гэлээ. 

	Энэ үгийг сонсоод:

	— Тэр үнэхээр баян чинээлэг хүн байсан юм гэж үү? Тийм бол ч авгайгаасаа салах ч юү хэн байх вэ дээ гэж бодон өмнөө байгаа хундагатай архийг ширээн дээр нь сууриар нь эргүүлэн тойруулан суутал:

	— Чамайг би бодолд оруулчихлаа уучлаарай! Ингэх тухайд манай банкны хэрэг юу болж байгаа билээ дээ! Хэрэв нууц биш бол сонирхож болох сон болов уу гэж Люси уяхан хонгор аашаар инээмсэглэн хэлэхэд

	— Хонгор минь чамаас нуух юм үнэндээ юу байх вэ дээ! Тэр хэргийн сэжүүр надад атгагдсан гэхэд Люси:

	— Сонсвол сонирхолтой адал явдлаар дүүрэн байх даа... гэхэд нь би: — Гайхуулах сайрхах дүрээр сонирхолтойгоор барахгүй хачирхалтай гээч!

	Хэргийн эзэн нь чам шиг үзэсгэлэнтэй мөртөө хий үзэгдэл шиг амьгүй хүүхэн байгаа юм. Хэрэв чи түүнийг үзвэл ийм хүн амьгүй байхдаа яадаг юм, солиорч байна уу гэх байх даа. Манай цагдаагийн газрын гавьяа бол уул хэргийг илрүүлэхээс гадна жирийн хүн шиг хиймэл хүн хийсэн нууцыг илчлээд байгаад оршино. 

	— Хүний санаанд ормооргүй байгаа биз! Прокурорын газар ингэж л ажиллах ёстой юм гэхэд Люсигийн царай хэсэг зуур хачин болсныг би ажиглаагүй байх. Люси:

	— Чиний ярьж байгааг сонсоход ойлгомжгүй байна гэхэд нь би үнэмшүүлэхийн тулд болсон явдлыг түүнд ярьж билээ. 

	Тэр өдрөөс хойш миний толгойд Люсийн тухайд эргэлт гарч түүний зөвлөснөөр баяжих аргыг зөвшөөрч билээ. Үнэндээ би ч энэ банкны хэргээс болоод ажлаасаа хусагдах байх даа. Энэ хэргийг бүрэн илрүүлэх найдлага алга. 

	Сара хатагтайг профессорын эсрэг ажиллуулж түүнийг хутгалан шардуулбал өвгөн Сарагаас салахын түүс болно гэж бодсон миний оролдлого бүтэлгүй болсон. Тэр «Хүн багажийг» (хүн багаж гэж Сараг хэлж байна) эзэгнэчих юм бол ч энэ хорвоо дээр нэлээд дээгүүр жаалж болно. Тэр муу профессор гэж зөрүүд өвгөн эрүү шүүлтэд сөгдөхгүй, чангахан чимхвэл даахгүй, эд мөнгө сонирхохгүй, элдвийн ярианд хууртахгүй ёстой нэг арга нь олдохгүй «хөгшин чөтгөр». Нясалж орхивол түүн шиг амархан юм алга мөртөө «ухаан» гэж түүнд нэг хэрэгтэй юм байна. Яаж түүнийг нь ашиглах вэ? гэж бодож явах тэрхэн мөчөөс Люси намайг гартаа оруулж Сола Беллоугийн хамт нэг гаваар цоожилсон гэж бодоод эмнэлгийн байдалтай танилцаад буцах замдаа ноён прокурор эмч Сола Беллоуг яаралтай устгах нь зүйтэй гэж шийдэв. 

	— Ноён дарга аа! Энэ гэмт хэрэгтэн үхдэл хөшөөнүүдтэй зууралдаад яах юм бэ? Эднийг эмчилнэ гэвэл бүгд л ажилчин ангийн талд орж бидний эсрэг тэмцэгчид болно шүү дээ! Зүгээр л ингээд ингээд буудвал таарна гээд Солагийн зүрхэнд онилсон гар бууныхаа гохыг дарах гэтэл ноён прокурор өөрөө бас хөшөө болчихлоо. 

	 

	* * * 

	 

	Прокурор Жорж Абернати, эмч Сола Беллоутай ямар холбоотой байснаас түүнийг буудах болов гэсэн асуулт юуны өмнө анхаарлыг татан эхний ээлжид тэдэнтэй ажиллахыг профессор зөвлөв. 

	Сола Беллоугийн ухамсар, оюун санааны хувьд шинэ төрөл олгоно гэдэг тун амаргүй нь мэдээж. Ухамсарт бат бэх наалдсан хар толбыг арилгахын тулд юуны өмнө ертөнцийг үзэх идеалист үзлийг нь материалист үзлээр солих хэрэгтэй байлаа. 

	Түүнийг дахин хүмүүжүүлэхэд нэлээд хөдөлмөр зарсны эцэст хийсэн хэргийнхээ бурууг үнэн сэтгэлээсээ ухамсарлан хүлээж, болсон үйл явдлаа хүмүүжүүлэгчид ярьснаас дор сийрүүлбэл:

	— Сола Беллоу та хэнийг буудах гэж байгаад ийм болсон юм бэ?

	— Сара хатагтайг судлах ажилд хамтран зүтгэж байсан электроник инженер Сиднийг

	— Ямар учраас

	— Хотын банкийг тоносны дараа энэ талаар сэжиг авсан Роберт Лоуэллыг юуны өмнө зайлуулах үүргийг Листон, Сидни нарт өгсөн юм. Үүрэг гүйцэтгэгч Сидни, Листон хоёр хамт ирэх байсан боловч Листон ганцаараа буцаж ирээд Солад ярьсныг сийрүүлбэл:

	... Тэнгэр нижигнэн дуугарах агшинд хөмөрсөн тогоо шиг харанхуйлан нөмөрсөн үүлэн бүрхүүл хага ярагдах адил зурвас цахилгаан гялбан аадрын устай бороо асгаран шөнө дөл өнгөрсөн хэдий боловч гадаа гудамжид хэн нэгэн хүн явж байгаа бол «Ор» гэж хөөх мэт усаар шавхуурдаж сандраах энэхэн мөчийг ашиглан Сола Беллоугийн нууц байрны үүдэнд бүхээгтэй машин зогсож аманд нь алчуур чихсэн Робертыг нэвсгэр хар цувтай хоёр хүн суулгаад хөдөлсөн юм. Тэд бол Сидни, Листон хоёр ажээ. 

	Энэ шөнийн борооны устайг яана. Яг л тэнгис дээрээс гоожоод байна уу даа гэлтэй. Бүхээгтэй машин хурдалсаар Эри нуурын баруун эрэгт хүн амьтны хөлөөс зайдуу газар ирлээ. 

	Нуурын нэгэн модтой тохойд тусгайлан бэлдсэн сэлүүрт завь тэднийг хүлээнэ. 

	Электроник Сиднигийн сэтгэл нэгэн зүйлд шаналан Робертыг хэрхэн аврахыг бодсоор энд ирснийг угийн хатуу сэтгэлтэй Листон гэгч шунахай чөтгөр яаж ч гадарлах вэ дээ. 

	Хүн амьтны хөл үймээн намжаан цус урсгах харгис үйлийг нь ул мөргүй угаах гэсэн шиг энэ их бороог удаахан үргэлжлээсэй гэж Листон бодон яаравчилна!

	Сидни угийн ухаантай, юмыг олон талаас нь цэгнэж бодох чадвартай ч гэсэн алдаж онож явдаг хорвоогийн жамаар өчүүхэн алдаа гаргаж аргагүй эрхэнд зальт Солагийн урхинд орсныг энд дурдаад яах вэ?

	Харин тэр, профессорынд очиж шинжлэх ухааны гайхамшгийг биширсэн тэр мөчөөс хойш сэтгэл нь эрс сэргэж Солагийн гараас яаж гарах, түүний бузар ажлыг нь хэрхэн илрүүлэх тухай л боддог болсон ажээ. Тэр бие бялдрын хувьд Листоны хаана нь ч хүрэхгүй. Тэгээд ч Листон түүний дарга, Солагийн найдвартай баруун гар, гартаа дандаа буутай явдаг. Сиднид Сола бага итгэдэг учир буу зэвсэггүй явуулдаг.. Тэгэхлээр хүчээ үзэх аргагүй гэдгийг тэр сайн ойлгож байлаа. 

	Листон машинаа завины ойролцоо зогсоогоод гарыг нь ард нь гавлан цоожилсон Робертыг «Буу»! гэж зандраад хаалгыг нь нээх гэхэд нь Сидни болиулж, — Хүлээж бай! ярих юм байна гээд машины хаалгыг хааж Листонд хандан:

	— Чи Солад итгэдэг үү? Тэр олзноосоо бидэнд үнэхээр хувь өгөх үү? гэхэд Листон:

	— Чи юу ярьж байна. «Авна» гэдэгт би итгэдэг гэв. 

	— Аа би бол итгэдэггүй! Листон чи сайн бод! Робертын дараа бидний ээлж болно шүү! Надад мөнгө хэрэггүй амь хэрэгтэй. Робертыг оргуулъя. Бидэнд хожим гэрч болно. Ер нь бид цөмөөрөө зугтъя. Дахин Солатай зууралдахаа болъё! гэж Листоныг ятгав. Гэтэл Листон:

	— Чи ийм хулчгар урвагч бий! гээд буугаа гаргаж Сидни руу тулгаад аль вэ хурдал! гээд Роберт тэр хоёрыг завин дээр тууж ирээд Робертын гавтай гараас туухай уяулж завины аргамжааг модноос болгоомжтой тайлж завиндаа суугаад нуурын гүн рүү дөхлөө. 

	— Та хоёрыг эргэж харах буюу хөдөлбөл буудна шүү гээд Роберт Сидни хоёрыг завины хажуу талд цааш нь харуулан суулгасан байлаа. 

	Завиа гүн рүү эгц урагш нь явуулахын тулд Листон баруун зүүн сэлүүрийг ээлжлэн сэлж байгааг Сидни ажаад буутай гараа сольж байгаа хэрэг гэж таамаглан баруун талаараа сэлүүрдэх үед л завийг хөмрөн Робертын хамт ус руу үсэрнэ гэж бодож явлаа. Гэтэл Роберт Сиднийг түшин үхэтхийн уналаа. Юу болсныг нь гайхан түүнийг тэврэн босгох гэж оролдовч нэмэр алга амьсгаагаа хурааж байгааг нь мэдрэв. 

	— Чи юу хийчхэв ээ? гээд Листон уруу Сидни эргэн харахад Листон аль хэдий нь Сиднигийн дух руу дуу гардаггүй бууныхаа амыг чиглүүлсэн байгааг гялс хийх цахилгааны гэрэлд харан шийдсэн хэрэг! ус уруу үсрэх гэтэл нь хүний сэтгэлгүй Листон гохоо атгасан ажээ. 

	Ийнхүү Роберт, Сидни хоёрыг нуурын гүнд устгасан тухай Листон Сола Беллоуд ярихад нь Сола үнэхээр тэд устгагдсан гэдэгт үл итгэн санаа нь их зовж явтал Сиднитэй гэнэт гудамжид тааралдаж шууд буудсан минь энэ дээ гэж хэлэв. 

	— Ноён Сола Беллоу та, бүгдийг зөв ярьж байна. Тэр үед Сидни шархтаж нуураас хөвж гараад нэгэн тариачинтай тааралдаж аврагдсан юм. Тэр профессорын шавь болох мөрөөдлөө ч биелүүлсэн. Харин Листон одоо хаа байгааг Сола та хэлэхгүй юу?

	— Листон нөгөө ертөнцөд очсон. Тэр миний мөнгийг хулгайлан оргох гэж байгаад алагдсан. 

	— Та Жорж Абернатитай ямар холбоотой байсан юм бэ?

	— Энэ талаар тэр аяндаа өөрөө дэлгэрэнгүй ярина байх. 

	Биднийг анх банкны ажилтан хатагтай Люси Бэйнс танилцуулсан юм. Тэр эмэгтэй над руу нууц элч явуулж нуурын эрэг дэх зуслангийн анхилам ойд болзож учирсан юм. Тэр хатагтай:

	— Ноён Сола Беллоу та Сара хатагтай, профессорын хамт Эри хотын цагдаагийн газар хоригдож байгааг мэдсэн үү гэхдээ тариачны хувцас өмсөж сахал тавьсан намайг хараад «Гэмт хүн гэлбэлзэнэ» гэгчээр баригдах вий гэхээс мөч бүхэнд зүрх нь дэлсэж яваа бололтой гэж бодсон байх. 

	— Тэгээд юу болж байгаа нь сонин байна гэж намайг асуухад Бэйнс:

	— Зөвхөн сонирхох төдий биш та бид хоёрын шийдвэл зохих асуудал гараад байгааг шулуухан ярилцаж тохиролцох гэсэн юм. 

	Прокурорын газар бидний хэргийг цааш мөрдөн илрүүлэх шатандаа явж байна. Тийм болохоор хэргээс мултрах ухаалаг арга хэрэгтэй. Прокурорын газрын нэгэн ноёныг би ятгасан юм. Үнэндээ тэр ноён биднийг хайж илрүүлээд саятан болчих биш дээ. Түүний оронд Сараг эзэгнэн ажилласан нь дээр гэдгийг би түүнд ойлгуулсан юм. Сараг удирддаг хүн профессор та хоёроос өөр хэн ч байхгүй шүү дээ! Миний уулзах гэсэн хэрэг энэ дээ гэсэн юм. 

	Прокурорын газрын ноён гэдэг нь энэ Жорж Абернати байсан юм. Биднийг цаашид хийхээр төлөвлөж байсан зүйл үнэхээр ноцтой гэмт хэрэг байсан юм. Энэ талаар прокурор Жорж, хатагтай Бэйнс хоёр сайн мэднэ. Тэгэхлээр ноён прокурор намайг буудах болсон шалтгаан ойлгомжтой байгаа биз дээ! гэж Сола Беллоу хэлээд хэсэг дуугүй бодол хийлэн сууснаа:

	— Хайран хүн. Ухаалаг, даруухан зан харьцаатай сайхан залуу байсан юм. Цэл залуу насандаа гялалзан явсан ямар ч гэмгүй амьтныг би юунд хорлов доо. Гэнэн цагаан янзага шиг л амьтан даа. Бодохоос өрөвдөөд байх юм гээд нүдний нь нулимс цийлэлзэн байснаа бөөн бөөнөөрөө зовхио даван дусаллаа. 

	Сола Беллоу уг нь хөшүүн хатуу сэтгэлтэй юу ч хийхээс буцахгүй хүйтэвтэр царайтай дөч дөхөж яваа эр ингэж уйлна гэдэг баймааргүй. Гэтэл тэр бүр мэгшин гиншиж чангаар уйллаа. Ингэж уйлж байхдаа гараараа нүүрээ дарж гадуур цамцныхаа хажуу талын уутнаас нусныхаа алчуурыг авч нулимсаа арчиж хөдөлгөөнд орсноо анзаараагүй бололтой. 

	Тэр Робертын тухай бодоод өөрийн эрхгүй өрөвдөн гашуудаж байгаа нь энэ ажээ. Ийнхүү хөшсөн хүмүүс хөлд орон эрүүлжиж байгааг бусад нь хараад баярлаж байлаа.

	Энэ үед Солагийн ойролцоо байсан баруун гарынхаа долоовор хуруугаар юм дарах гэж байгаа юм шиг гозойлгосон дүртэй цэрийн нэгэн хурандаа:

	...Ингэж хүний эрхэнд үхдэл мэт зогсож байхаар бүх үнэнээ хэлээд явах юмсан. Би ямар өөрийн буруугаар нэгэн жижиг орныг чиглэсэн пуужингийн товрууг дарах гэсэн биш дээ, цэргийн хүн тушаалаар л ажилладаг юм чинь. 

	Хэрэв тэгээд товрууг дарж амжсан бол хэдэн саяараа багширсан хүнтэй нэгэн жижиг арал улсыг хоромхон зуур үнсэн товрог болгож миний гэмт хэрэг хорвоод хамгийн бузар булай нь болох байжээ. Үнэнээ ярина гэдэг улсын нууцыг задаллаа гээд хүлээлгэх зэмлэл ирнэ. Тэр ч яах вэ.

	Аюулт бөмбөг тэсрээгүй болохоор нарт ертөнцөд над шиг азтай хүн байна уу даа. Ашгүй дээ! Алтан дэлхий минь амгалан байг! гэж тэр хүн дотроо бодон баярлана.

